
ሥነጽሁፍና ሥነልቡናን የሰውን ልጅ ህይወት የሚያጠኑ የማህበረስብ ሳይንስ አይነቶች መሆናቸው ያመሳስላቸዋል፡፡ እነዚህ ሁለት የማህበረሰብ ሳይንስ ትምህርት መስኮች የሰውንልጅ የሚያጠኑበት መንገድ የተሳሰረ ነው፡፡ ሥነልቡና የሰውን ልጅ ባህርይ እና ለባህርይ ለውጥ ምክኒያት የሆኑትን ጉዳዮች ያጠናል፡፡ ስነጽሁፍ ደግሞ እነዚህን ጉዮች በገጸባህሪያቱ አማካኝነት ይገልጻል፡፡ በገጸባህሪያቱ ላይ የተንጸባረቀውን ባህርይና ማንነት ደግሞ የስነልቡናዊ ሂስ አካሄድን ተከትሎ ትንተና ይደረግባቸዋል፡፡ ሁለቱንም ዘርፎች ከማህበረሰብ ሳይንስ ነጥሎ ማየት አይቻልም፡፡ Erik Erikson (1950,211)  እንደሚለው የግለሰቦች ማንነት እድገት በእድሜ ልክ ከማህበረሰቡ ጋር በሚኖራቸው መስተጋብር የሚገነባ ነው፡፡ ግላዊ ማንነታቸውና ቤተሰባዊ ስዕላቸው ባህላዊ ማንነታቸውን ይሰጣቸዋል ይላል፡፡ ለዚህም ስምንት ማህበራዊና ስነልቡናዊ ግጭቶች የሚስተናገድባቸውን የማህበረ-ሥነልቡናዊ ማንነት ደረጃዎች ያስቀምጣል፡፡ በየደረጃው ያሉት ጽንሰ ሃሳቦች የስነጽሁፍ ስራዎች ውስጥ ገጸባህሪያት ላይ ተግባራዊ ሲሆኑ እናገኛቸዋለን፡፡ 

ይህንን ግንኙነት መሰረት በማድረግ በዚህ ጥናት በስምንተኛው የማህበረ-ሥነለቡናዊ እድገት ደረጃ ላይ ያለውን የእርጅና ዘመን በልቦለድ ገጸባህሪያት ላይ ለማየት ታሰቦ የስብሃት ገብረእግዚያብሄር አጫጭር ልቦለዶች ለዚህ ምቹ ሆነው በመገኘታቸው ንባብ ተደርጎባቸዋል፡፡  
ደራሲ ስብሃት ገብረእግዚአብሄር በሚጽፋቸው ልቦለዶች ውስጥ በሚጠቀማቸው ጸያፍ (Taboo) ቃላት እና ወሲብ ነክ ጉዳዮች ምክንያት ስራዎቹ በተጻፉበት ጊዜ ሊታተሙለት ባይችሉም በርካታ ረዣዥምና አጫጭር ልቦለዶችን ከ1950ዎቹ ጀምሮ መጻፍ የቻለ ደራሲ ነበር፡፡ ምንም እንኳን ረዥም ልቦለዶቹ በተጻፉበት ወቅት አይታተሙ እንጂ የኋላኋላ 30 ዓመታትን ጠብቀው መታተማቸው አልቀረም፡፡ መጀመሪያ ‹‹ተነካክተው›› ቀጥለው ደግሞ ‹‹እንደወረደ›› ታትመውለታል፡፡ ከነዚህ ወሲብ ነክ ልቦለዶቹ በጠጨማሪም ስብሃት በጋዜጣላይ በተለያየ ጊዜ ያሳትማቸው የነበሩ አጫጭር ልቦለዶች ተሰብሰበው ለንባብ በቅተዋል፡፡  ስብሐት ለ 50 አመታት ያክል በስነጽሁፍ ስራ ውስጥ ቆይቷል፡፡ ሕይወቱ እስካለፈበት የካቲት 12 ቀን 2004ዓ.ም ድረስ በ50 አመታት የስነጽሁፍ ታሪኩ ካበረከታቸው የስነጽሁፍ ስራዎች  መካከል የሚከተሉት ለህትመት በቅተውለታል፡፡ ትኩሳት በ(1990)፣ ሌቱም አይነጋልኝ በ(1992)እና ሰባተኛው መላክ በ(1992) ከረዥም ልቦለዶች፤  እግረ መንገድ ቁጥር 1 እና 2፣ የፍቅር ሻማዎች እና እነሆ ጀግና በ(1997) በጋዜጣላይ ከታተሙ ስራዎቹ የተሰባሰቡ ወጎች፣    አምስት ስድስት ሰባት እና ከሌሎች ታሪኮች በ(1981)፣ ቦርጨቅ በ(2004) አጫጭር ልቦለዶች ተጠቃሽ ናቸው፡፡ ሌቱም አይነጋልኝ ወደ ፈረንሳይኛ ተተርጉሞ ለፈረንሳይኛ አንባቢዎች ቀረቧል፡፡ (አዲስ አድማስ፣ የካቲት 2004)

ለዚህ ጥናት የተመረጡት አምስት የስብሃት ገብረእግዚያብሄር አጫጭር ልቦለዶች ብቻ ናቸው፡፡ አጫጭር ልቦለዶቹ ‹‹አሮጊት››፣ ‹‹እትዬ እልታዬ›› እና ‹‹ሞትና አጋፋሪ እንደሻው›› ከአምስት ስድስት ሰባትና ሌሎችም ታሪኮች (1981) እንዲሁም ‹‹ዘርና አጋፋሪ እንደሻው›› እና ‹‹ኤሊን ድንጋይ ያለበስክ›› ደግሞ ከቦርጨቅ (2008) የአጫጭር ልቦለድ መድብሎች የተመረጡ ናቸው፡፡ አጫጭር ልቦለዶቹ የተመረጡት አዛውንት ገጸባህሪያት በዋና ገጸባህርይነት የተሳሉባቸው እና እርጅናን ነገረጉዳያቸው ያደረጉ በመሆናቸው ነው፡፡  

እንደሚታወቀው እርጅና በእድሜ የመግፋት ሂደት ነው የህይወት ዘመን መጨረሻ ክፍልም ነው፡፡ በዚህ የአዋቂነት ማክተሚያ (let adulthood) ላይ ያሉት ሰዎች በእንግሊዝኛው (old man or woman) በአማርኛ ደግሞ አዛውንት ወይም በጾታ መክፈያ ወንዶቹ ‹‹ሽማግሌ›› ሴቶቹ ‹‹አሮጊት›› ይባላሉ፡፡ 

እርጅናን በ Erikson, (1950) ስምንቱ የሰውልጅ እድሜ ደረጃዎች (Eight ages of man) የመጨረሻው ደረጃ ነው፡፡ ይህ ማለት ሰው እርጅና ላይ ለመድረስ የተለያዩ አዎንታዊና አሉታዊ ግጭቶች የሚስተናገዱባቸው ሰባት የእድሜ ደረጃዎችን ያልፋል ማለት ነው፡፡ በመጨረሻው ዘመን የሚኖረውን ማህበረ ስነልቡናዊ ማንነትም በነዚህ ተከታታይ ሰባት ደረጃዎች ይገነባል፡፡ 

ከዚህ በመነሳት ይህ ጥናት ከማህበረሰብ ሳይንስና ስነልቡና ባገኛቸው እርጅናን የተመለከቱ ጽንሰሃሳቦች ላይ ተመስርቶ የገጸባህሪያቱን ማህበረ-ስነልቡናዊ የእርጅና ለውጥ ተንትኗል፡፡  
1.2. የጥናቱ አነሳሽ ምክኒያት
በዋናነት ይህንን ጥናት ለማድረግ ያነሳሳኝ አብዛኞቹ የስብሃት ገብርእግዚያብሄር አጫጭር ልቦለዶች ውስጥ የምናገኛቸው ገጸባህሪያት አዛውንት መሆናቸውና የልቦለዶቹም ነገረጉዳይ እርጅና መሆኑን ማስተዋሌ ነው፡፡ ምንም እንኳን ስራዎቹ ከዚህ ቀደም በተለያዩ ጽንሰ ሃሳቦች መአቀፍነት የተጠኑ ቢሆንም እርጅናን መሰረት ያደረጉ አይደሉም፡፡ በስራዎቹ በረካታ አዛውንት ገጸባህሪያት እያሉ፤ የልቦለዶቹ ጉዳይም እርጅና ሆኖ እያለ፤ በዚህ መልክ አለመጠናታቸው ይህንን ጥናት እንዳደርግ አነሳስቶኛል፡፡ ይህንን እንዳስተውል ያደረገኝ የአብደላ እዝራ ‹‹የስብሃት ጉድጓዶች›› የተሰኘው ሂሳዊ ንባብ ነው፡፡ 

በተለያዩ የተፈጥሮና ሰው ሰራሽ አደጋዎች መድረስ ሳንችል ካልቀረን በቀር የሁሉም ሰው ጉዞ ወደ እርጅና ነው፡፡ በሐገራችንም እዚህ እድሜ ላይ መድረስ እንደ ትልቅ ጸጋ ይቆጠራል፤ በባህላችን የእድሜ ባለጸግነት ክብርን የሚያሰጥ ነው፡፡ ይህን የማይቀረውን የህይወ የመጨረሻ ክፍል እርጅና የተቀላቀሉ አዛውንት የገዐዱን አለም እውነታ በሚያንጸባርቁት ልቦለዶቻችን ውስጥ እንደምን ይሳላሉ? የሚለውን የመፈተሸ ፍላጎት ሌላው አነሳሽ ምክኒያቴ ነው፡፡  
ሌላው የቲዎድሮስ አለበልን ‹‹ልጅነት በማህሌትና አለንጋና ምስር፡- ማህበረ-ስነልቡናዊ ንባብ›› የሚል የቀረበ ጥናት ካነበብኩ በኋላ የስብሃት ገብረእግዚያብሄር ገጸባህሪያት የሚሳሉበት ሁኔታ በተለይም አዛውንት ገጸባህሪያቱ በሚገጥማቸው የህይወት ውጣ ውረድ ምክኒያት በእርጅና ዘመናቸው የሚኖራቸው የዐዕምሮ ሁናቴ ከስነልቡና ጽንስሃሳቦች ጋር በማያያዝ ለማጥናት ምቹ ሆነው ሳለ ከዚህ አንጻር ጥናት ያልተደረገባቸው ሆነው ስለታዩኝ ያለውን ክፍተት ለመሙላት በማሰብ ጥናቱን አድርጌያለሁ፡፡   
1.3. ጥናቱ የሚመልሳቸው ጥያቄዎች 

ይህ ጥናት የሚመልሳቸው ጥያቄዎች የሚከተሉት ናቸው፡፡

1. በተመረጡት የስብሃት ገብረእግዚያብሄር አጫጭር ልቦለዶች ውስጥ የተሳሉት አዛውንት ገጸባህሪያት አካላዊ እርጅና በማህበራዊ ሚናቸው ላይ ምን ለውጥ አመጣ? ማህበራዊው የሚና ለውጥ (ሽግግር)ስ በሥነልቦናቸው ላይ ምን ተጽዕኖ አለው?

2. የገጸባህሪያቱ የእርጅና ዘመን ስኬታማ ነው ወይስ አይደለም? እርጅናቸው ስኬታማ እንዲሆን ወይም እንዳይሆን ያደረጉ ያለፉ የህይወት ልምዶቻቸው ምን ምን ናቸው? 
3. ገጸባህሪያቱ ለእርጅናና ከእርጅና ቀጥሎ ለሞት ያላቸው አቀባበል ምን ይመስላል? በወንድና ሴት አዛውንት ገጸባህሪያት ላይ ልዩነቱ እንዴት ይታያል?
1.4. የጥናቱ ዓላማዎች
የዚህ ጥናት ዋና ዓላማ በተመረጡት አጫጭር ልቦለዶች ውስጥ ያሉትን አዛውንት ገጸባህሪያት ማህበረ-ሥነልቡናዊ እርጅና መተንተን ነው፡፡ ከዚህ በተጨማሪ ጥናቱ የሚከተሉት ዝርዝር አላማዎችም አሉት፡፡

1. በተመረጡት የስብሃት ገብረእግዚያብሄር አጫጭር ልቦለዶች ውስጥ የተሳሉት አዛውንት ገጸባህሪያት አካላዊ እርጅና በማህበራዊ ሚናቸው ላይ ያመጣውን ለውጥ መፈተሽ፡፡

2. ማህበራዊው የሚና ለውጥ (ሽግግር) በሥነልቦናቸው ላይ ምን ተጽዕኖ እንዳመጣ መመርመር፡፡

3. የገጸባህሪያቱ የእርጅና ዘመን ስኬታማ መሆን አለመሆኑን ማሳየት፡፡  
4. እርጅናቸው ስኬታማ እንዲሆን ወይም እንዳይሆን ያደረጉ ያለፉ የህይወት ልምዶቻቸው ምን ምን እንደሆኑ መተንተን፡፡ 

5. ገጸባህሪያቱ ለእርጅናና ከእርጅና ቀጥሎ ለሞት ያላቸው አቀባበል ምን እንደሚመስል ማመላከት እና

6. የእርጅና ማህበረ-ሥነልቡናዊ ለውጥ በወንድና ሴት አዛውንት ገጸባህሪያት ላይ ልዩነቱ ምን እንደሚመስል መፈተሸ ናቸው፡፡ 
1.5. የጥናቱ ጠቀሜታ
1. በዋናነት ይህ ጥናት በዘረፉ ያለውን ክፍተት ይሞላል፡፡ 

2. የገጸባህሪያት ስነልቡና ከእድሜ አንጻርም ሊጠና እንደሚችል ለመስኩ ምሁራን ፍንጭ ይሰጣል፡፡ 

3. በሌላ በኩል ስነጽሁፍ ከስነልቡናና ስነጽሁፍ ከማህበራዊ ሳይንስ ጋር ያለውን ቁርኝትም ያሳያል ተብሎ ይገመታል፤ 

4. በተጨማሪም በዚህ መስክ ጥናት ለሚያደርጉ እንደ መነሻና ማጣቀሻ ሆኖ ሊያገለግል ይችላል፡፡
1.6. የጥናቱ ወሰን 

ጥናቱ የተወሰነው ከማህበረ-ሥነልቡናዊ እድገት አንጻር እርጅናን አስመልክቶ ያሉ ጽንሰ ሃሳቦችን ተጠቅሞ በተመረጡት የስብሃት ገብረእግዚያብሄር አጫጭር ልቦለዶች ውስጥ ያሉትን አዛውንት ገጸባህሪያት ማህበረ-ሥነልቡና መተንተን ላይ ነው፡፡ ለትንተናው የተመረጡት አጫጭር ልቦለዶች ‹‹አሮጊት››፣ ‹‹እትዬ አልታዬ››፣ ‹‹ሞትና አጋፋሪ እንደሻው››፣ ‹‹ዘርና አጋፋሪ እንደሻው››እና ‹‹ኤሊን ድንጋይ ያለበስክ›› ናቸው፡፡ አጫጭር ልቦለዶቹ የተመረጡት ከአምስት ስድስት ሰባት (1981) እና ቦርጨቅ (2004) የአጫጭር ልቦለድ መድብሎች ነው፡፡ እነዚህ አጫጭር ልቦለዶች የተመረጡበት ምክንያት ሊተነተኑበት ከታቀደው ንድፈሃሳብ ጋር ቅርብ በመሆናቸው ነው፡፡ በትንተናው የአዛውንት ገጸባህሪያቱ ማህበራዊ፣ ስነልቡባዊ (የእውቀትና አስተውሎት፣ ሰሜታዊ) ለውጦች ታይተዋል፡፡ እንዲሁም የገጸባህሪያቱ እርጅና ስኬታማ መሆን አለመሆኑ የእርጅናን ሰኬታማነት ማሳያ ከሚሆኑ ጽንሰሃሳቦች ጋር ልቦለዶቹን በማዛመድ ተተንትኗል፡፡  እርጅና የመጨረሻው የእድሜ ዘመን እንደመሆኑ ለቀጣዩ ሞት አዛውንት ገጸባህሪያቱ ያላቸው አቀባበል ምን እንደሚመስል ለማሳየት ተሞክሯል፡፡  ይሁን እና የተመረጡትን አምስት አጫጭር ልቦለዶች ከእድሜና አዛውንት ገጸባህሪያቱ ውጭ ለማየት አልተሞከረም፡፡ 

1.7. የጥናቱ  ሥነዘዴ 
በዚህ ክፍል ለጥናት የቀረቡት አጫጭር ልቦለዶች በምን ስልት እንደተመረጡ፣ የተመረጡትን ልቦለዶቹን ለመተንተን የዋለው መረጃ ምንጭ፣ የተገኙት መረጃዎች የተዳራጁበት ስልትና የተተነተኑበት መንገድ ቀርበዋል፡፡ 
ጥናቱ የሚደረገው ‹‹እርጅና በተመረጡ የስብሃት ገብረእግዚያብሄር አጫጭር ልቦለዶች ውስጥ፤ ማህበረ ስነልቡናዊ ንባብ›› በሚል ርዕስ ነው፡፡ ለጥናቱ የተመረጡት ከስብሃት ሁለት የአጫጭር ልቦለድ መድብሎች ውስጥ አምስት ልቦለዶች ናቸው፡፡ ‹‹አሮጊት››፣ ‹‹እትዬ አልታዬ›› እና ‹‹ሞትና አጋፋሪ እንደሻው›› ከአምስት ስድስት ሰባትና ሌሎችም ታሪኮች(1981) የተመረጡ ሲሆኑ ቀሪዎቹ ሁለቱ ‹‹ዘርና አጋፋሪ እንደሻው›› እና ‹‹ኤሊን ደንጋይ ያለበስክ›› ደግሞ ከቦርጨቅ (2008) የተወሰዱ ናቸው፡፡ አጫጭር ልቦለዶቹ የተመረጡት  በአላማ ተኮር የንሞና ዘዴ ጥናቱ ከተደረገበት ርዕሰጉዳይ ጋር ቀጥተኛ ግንኙነት ስላላቸው ነው፡፡ ማለትም ነገረ ጉዳያቸው እርጅና ሆኖ የእርጅናን ማህበረ-ሥነልቡናዊ ለውጥ የሚያንጸባርቁ አዛውንቶች በዋና ገጸባህሪነት ስለያዙ ነው፡፡  

የተመረጡትን አምስት አጫጭር ልቦለዶች በዋና የመረጃ ምንጭነት ተጠቅሞ ለመተንተን የሚያግዙ ጽንሰ ሃሳቦች ከሥነልቡናና ማህበራዊ ሳይንስ ንድፈ ሃሳቦች የተወሰዱ ናቸው፡፡ አሃዶቹ ለበይነ ዲሲፕሊናዊ ንባብ የሚጋብዙ እንደመሆናቸው መጠን የእርጅና ጽንሰሃሳቦ በተለይ ከኤሪክሰን ማህበረ-ስነልቡናዊ እድገት (psychosocial development) እንዲሁም ከሌሎች የስነልቡና (psychology)እና የማህበረሰብ ሳይንስ (sociology) ዲሲፕኒኖች ተወሰደዋል፡፡ ከነዚህ ጽነሰሃሳቦች በተጨማሪ በተለይ ማህበራዊ እርጅና (social aging) በቀጥታ ከማህበረሰቡ ባህል ጋር ግንኙነት ስላለው አንዳንድ ማህበራዊ ጉዳዮችን ከባህላችን ጋር ለማገናኘት ይሞከራል፡፡ 

እነዚህን ጽንሰ ሃሳቦች መሰረት በማድረግ የተመረጡት አጫጭር ልቦለዶች በአሃዳዊ ትንተና ስልት በስነልቡናዊ ትንተና ተደርጎባቸዋል፡፡ መረጃዎቹ አዛውንት ገጸባህሪያቱ  ከታዩባቸው ማህበራዊና ስነልቡናዊ ለውጦች አንጻር ተደራጅተው ተተንትነዋል፡፡ ትንተናው የእርጅና ሰኬታማነትና ሰኬታማ ያለመሆንን፤ እርጅናን ከጾታ አንጻር ማየትን እንዲሁም የአዛውንቶቹን የሞት አቀባበልን ይጨምራል፡፡ 

ምዕራፍ ሁለት

ክለሳ ድርሳናት
2.1. የንድፈሃሳባዊ ጽሑፎች ቅኝት
2.1.1. የእርጅና (Aging/ Ageing) ምንነት
የአማርኛ መዝገበ ቃላት(1993፣ 311) ‹‹እርጅና›› የሚለው ቃል አረጀ ከሚለው ስርወ ቃል የተመዘዘ መሆኑን ያስረዳል ‹‹አረጀ›› ማለት ደግሞ ‹‹ሸመገለ ፣ አሮጌ ሆነ››  ማለት ነው፡፡ ሲል ይተረጉመዋል፡፡ O.mitterer and flicking, (2007, 141) ‹‹እርጅና›› ቀደም ባለው ህይወት ላይ የሚጀምርና ቀስበቀስ በእድሜ የመግፋት ሂደት ነው ይላሉ፡፡  የእርጅና እድሜ ወይም የአዋቂነት ማክተሚያ (old age or let adulthood) በኤሪክሰን ማህበረ-ሥነልቡናዊ እድገት (psychosocial development) ላይ ካሉትና ስምንቱ የሰው ልጅ እድሜዎች (Eight ages of man) የመጨረሻው ደረጃ ነው (Erikson,1950፡241)፡፡ ይህ ማለት ሰው እርጅና ላይ ለመድረስ የተለያዩ አዎንታዊና አሉታዊ ግጭቶች የሚስተናገዱባቸው ሰባት የእድሜ ደረጃዎችን ያልፋል ማለት ነው፡፡ በመጨረሻው ዘመን የሚኖረውን ማህበራዊና ስነልቦናዊ ማንነትም በነዚህ ተከታታይ ሰባት ደረጃዎች ይገነባል፡፡  ሰለዚህ እርጅና በእድሜ የመግፋት ሂደትን ይመለከታል፡፡ 
 O.mitterer and flicking, (2011,111) ከ50ዎቹ መገባደጃ ጀምሮ የግለሰቦች እድገት በአካላዊ እርጅና ምክኒያት መወሳሰብ እንደሚጀምር ይናገራሉ፡፡ Erikson የእርጅና እድሜ የሚጀምረው ከ65 ዓመት እንደሆነ ያስቀምጣል፡፡ የእርጅና አጥኚዎች (gerontologists) ደግሞ የእርጅና ጥናትን የሚጀምሩት ከ65 ዓመት ነው፡፡ ከዚህና ከሃገራችን የጡረታ እድሜ ጋር በማገናዘብ በዚህ ጥናት አዛውንት ናቸው የምንላቸው በእድሜ ከ65 ዓመት በላይ የሆኑትን ገጸባህሪያት ይሆናል፡፡ ምንአልባት እድሜያቸው በቁጥር ያልተጠቀሱ ሲሆን በሃገራችን ያሉ የእርጅና መገለጫዎችን ከአሃዱ በመምዘዝ አዛውንትነታቸውን ለማሳየት ተሞክሯል፡፡ 

ከ65 ዓመት በላይ ያለውን እድሜ Erikson የአርኪ ማንነት ከ የተስፋ መቁረጥ (Ego Integrity Vs Despair) ያሉ አዎነታዊና አሉታዊ ስሜቶች የሚጋጩበት ጊዜ ነው ይለዋል፡፡ ከላይ እንደተጠቀሰው ይህንን የሚወስኑት ከዚህ በታች የተዘረዘሩት እርጅና ድረስ ያሉት የሰውልጅ ሰባት የእድሜ ደረጃዎች ናቸው፡፡ 

2.1.1.1. የ Erikson ስምንቱ የሰውልጅ እድሜ ደረጃዎች  (Eight Ages of  Man)
1. ጥልቅ መተማመን ከ ጥርጣሬ ጋር መጋጨት (BASIC TRUST V. BASIC MISTRUST)
ከውልደት እስከ አንድ አመት ተኩል በሚሸፍነው በዚህ የእድሜ እርከን የሰው ልጅ የሚገጥመው ትልቅ ማህበረ-ሥነልቡናዊ ቀውስ በመተማመንና ጥርጣሬ መካከል ግጭት መኖሩ ነው፡፡ ህጻናቱ የመጡበት ዓለም ጥሩ ይሁን መጥፎ እርግጠኛ መሆን አይችሉም፡፡ እርግጠኛ ለመሆን እንክብካቤ ላይ ትኩረት ያደርጋሉ፡፡ የሚያገኙት እንክብካቤ ወጥነት ካለው እምነታቸው ይዳብራል፤ ተስፈኛ ይሆናሉ፡፡ የሚያገኙት እንክብካቤ ወጥነት ከሌለው ግን ህጻናቱ የጥርጣሬና ያለመተማመን ስሜት ይዘው እንዲያድጉ ያደርጋቸዋል፡፡ ይህ አይነቱ ገጠመኝ በኋለኞቹ ዘመናትም ከሌሎች ሰዎች ጋር የሚኖራቸውን ግንኙነት ያበላሻል፡፡

2. ነጻነት ከ ሃፍረትና ጥርጣሬ ጋር መጋጨት (AUTONOMY v. SHAME AND DOUBT)
ይህኛው የ Erikson ሁለተኛው ማህበረ-ሥነለቡናዊ ደረጃ ከከአስራስምንተኛው ወር እስከ ሦስት ዓመት ያለውን የሚያካትት ነው፡፡ እዚህ ደረጃ ላይ ልጆች ምርጫቸውን መወሰን ይጀምራሉ፡፡ ለምሳሌ ምን እንደሚለብሱ ምን እንደሚበሉና እንደሚጫወቱ ወዘተ ይመርጣሉ፡፡ በዚህ ውሳኔያቸው ከወላጆቻቸው ማበረታቻን ካገኙ በራስ የመተማመን ይኖራቸዋል፤ ነጻነትን ያዳብራሉ፡፡ ትችትን ካስተናገዱ ደግሞ በራስ ያለመተማመን፣ የመሸማቀቅና የሃፍረት ሰሜቶችን ያዳብራሉ፡፡ 
3. ተነሳሽነት ከ ጥፋተኝነት ስሜት ጋር መጋጨት (INITIATIVE 'V. GUILT)
ከሶስት እስከ አምስት አመት ያለው የልጅነት ጊዜ ሲሆን እዚህ የእድሜ ደረጃ ላይ ህጻናቱ የተነሳሽነትና የጥፋተኝነት ስሜቶች ግጭት ውስጥ የሚገቡበት ነው፡፡ ልጆቹ የተለያዩ መጫዎቻዎችን ለመሥራት፣ እንቅስቃሴዎችን ከሌሎች ጋር ማድረግና ሌሎችን መምራት ይጀምራሉ፡፡ ለዚህ ማበረታቻ ካገኙ ሌሎችን የመምራት ችሎታና ተነሳሽነትን ያዳብራሉ፡፡ ምላሹ ማጣጣል ከሆነ ግን ህጻናቱ የጥፋተኝነት ሰሜት ይሰማቸዋል፤ የሌሎች ተከታዮችም ይሆናሉ፡፡
4. የምርታማነት ስሜት ከ የበታችነት ስሜት ጋር መጋጨት (INDUSTRY V. INFERIORITY)
የErikson አራተኛው ማህበረ-ሥነልቡናዊ ቀውስ ከአምስት እስከ አስራሁለት ዓመት ያለውን የሚሸፍን ነው፡፡ እዚህ የእድሜ ደረጃ ላይ ልጆች መጻፍ ማንበብና ሌሎች ክህሎቶችን የሚማሩበት ነው፡፡ ከወላጆቻቸው አልፎ መምህሮቻቸው በልጆቹ ህይወት ትልቅ ሚና ይኖራቸዋል፡፡ እዚህ እድሜ ደረጃ ላይ ልጆቹ ያካበቷቸውን ክህሎቶች ለማህበረሰቡና ጓደኞቻቸው ማሳየትና ሞገስ ማግኘት ይፈልጋሉ፡፡ ይህ ችሎታ በወላጆችና መምህራን ከተበረታታ ልጆቹ በራስ የመተማመንና ክህሎቶቻቸውን የማዳበር ተነሳሽነት ይኖራቸዋል፡፡  እዚህ እድሜ ደረጃ ላይ ስኬታማ መሆን ደግሞ ለሚቀጥሉት ደረጃዎች ወሳኝ ነው፡፡ ማበረታቻን ካላገኙ ግን ችሎታቸውን መጠራጠርና የበታችነት ሰሜትን ያዳብራሉ፡፡ 
5. ግላዊ ማንነት ከሚና ግራ መጋባት ስሜት ጋር መጋጨት (IDENTITY v. ROLE CONFUSION)
ከአስራሁለት እስከ አስራስምንት ዓመት ያለውን እድሜ የሚሸፍነው ይህ ደረጃ የጉርምስና ወቅት ነው፡፡ እዚህ የእድሜ ደረጃ ላይ ልጆች እራሳቸውን ያውቃሉ፡፡  እንደ አንድ የማህበረሰቡ አባል ሆነው ለመታየት ጥረት ያደርጋሉ፡፡ ማንነታቸውን ይመረምራሉ፤ ስለወደፊት ስራ፣ ቤተሰብ፣ ዝምድና ወዘተ መመካከር ይፈልጋሉ፡፡ ይህ ደረጃ በአዋቂነት እድሜ የሚኖርን ሚና መማሪያ ብቻ ሳይሆን ታማኝነትን ለሌሎች ሰዎች እራስን መስጠትን የመሳሰሉ ማነነቶችን ማደበርን ያካትታል፡፡ ወጣቶቹ በማህበረሰቡ ውስጥ ማንነታቸውን መፈለግ ይጀምራሉ ማንነታቸውን መለየት አለመቻል ደግሞ የሚና ግራ መጋባትን በማህበረሰቡ ውስጥ ስላላቸው ቦታ አለመተማመንን ያስከትልባቸዋል፡፡ 

6. የቅርብ ግንኙነት መፍጠር ከራስን ማግለል ስሜት ጋር መጋጨት (INTIMACY v. ISOLATION)
በ Erikson ማህበረ-ሥነልቡናዊ እድገት ጽንሰሃሳብ ስድስተኛው የእድሜ ደረጃ ከአስራስምንት እስከ አርባ ዓመት ያለውን እድሜ ያካትታል፡፡ በዚህ የእድሜ ደረጃ ከቤተሰብ አባላት ውጪ ረጅም ጊዜ የሚያስቆጥሩ ማህበራዊ ግንኙነቶችን ይመሰረታሉ፡፡ ይህንን ደረጃ በተሳካ ሁኔታ ማጠናቀቅ አስደሳችና ትርጉም ያለውን ግንኙነት ለመፍጠር ይረዳል፡፡ ጓደኝነትን መራቅ ደግሞ ጭንቀትንና ፍራቻን ሊያስከትል ይችላል፡፡
7. ፍሬያማነት ሰሜት ከ ሃላፊነትን መራቅ ጋር ያለው ግጭት (GENERATIVITY V. STAGNATION)
ይህ የመካከለኛው አዋቂነት ደረጃ ሲሆን ከአርባ እስከ ስልሳአምስት ዓመት ያለውን የእድሜ እርከን ያካትታል፡፡ ይህ የእድሜ ደረጃ ሊተላለፍ የሚችል ነገርን መፍጠር በዓለም ላይ ምልክት መጣል የሚታሰብበት ነው፡፡ ልጆችን በማሳደግ፣ በሥራ ቦታዎችና በማህበረሰባዊ እንቅስቃሴዎች መሳተፍ እንከንየለሽና ፍሬያማ መሆንን ያካትታል፡፡ ይህ ሳይሆን ሲቀር ግን ከሃላፊነት መራቅና የስሜት መላሸቅ ይፈጠራል፡፡
8. አርኪ ማንነት ከተስፋ መቁረጥ ስሜት ጋር ያለው ግጭት (EGO INTEGRITY V. DESPAIR)
ስምንተኛው የእድሜ ደረጃ ከስልሳአምስት ዓመት በላይ ያለውን እድሜ የሚመለከት ነው፡፡ እዚህ እድሜ ላይ ምርታማነትን መቀነስና በጡረታ መገለል የመሳሰሉት ይከሰታሉ፡፡ ወደኋላ በመመለስም ያለፈውን ህይወት ምልከታ የሚደረግበት ነው፡፡ በጥለቀት በማሰብ አዛውንቶች ያለፈ ህይወታቸው ስኬታማ መሆን አለመሆኑን ይመረምራሉ፡፡ ስኬታማ ሆኖ ካገኙት ከፍተኛ የሆነ በራስ መተማመን እና ጽኑ ማንነትን ያዳብራሉ፡፡ ሞትንም በደስታ እንደቀጣይ የህይወት ደረጃ ይቀበላሉ፡፡ ስኬታማ ሆኖ ካላገኙት ደግሞ በተስፋ መቁረጥ ሰሜት ይዋጣሉ፡፡ ሞትንም ህይወታቸው ላይ ማስተካከያ እንዳያደርጉ ለማቋረጥ እንደመጣ ክፉ ጠላት በማሰብ ይፈሩታል፡፡ (Erikson፣ 1950: 222-243) 
የዚህ ጥናት ትኩረትም በዚህ የመጨረሻው እድሜ ደረጃ ላይ ነው፡፡ የማህበራዊ እርጅና አጥኚዎች (Socio gerontologists) እርጅናን ከ65 እሰከ 74 ዓመት አድሜ ወጣት አዛውንት (young-old)፣ ከ75 እስከ 84 ዓመት እድሜ መካከለኛ አዛውንት (Middle-old)፣ ከ85 ዓመት በላይ ደግሞ የጃጀ (old-old) በማለት በሶስት ደረጃ ይከፍሉታል፡፡ አጥኚዎቹ እንደሚሉት የስልሳ አምስት አመት ግለሰብ የሚኖረው የህይወት ልምድ የዘጠና አመት አዛውንት ከሚኖረው ያነሰ ነው (open stax, 2016: 276)፡፡
እንደ ስነህይወታውያን እሳቤ እርጅና ማለት ማሽቆልቆል ማለት ነው፡፡ ሃይል ይቀንሳል፤ የሰውነት ክፍሎች ውጤታማ የሆነ እንቅስቃሴ አይኖራቸውም፤ እርጅናን ተከትለው የሚመጡ የእይታ መድከም፣ የመስማት ችሎታ መቀነስ፣ ማጎብደድ፣ የቆዳ መጨማደድና የመሳሰሉትን ያስከትላል፡፡ ይላሉ

  The immune system is no longer as capable as it once was in guarding against disease. Body systems and organs, such as the heart and lungs become less efficient. Overall, regardless of people’s best hopes and efforts, aging translates into decline (Zgourides, 2000፡ 135).
ሃሳቡ የሚያሳየው የሰዎች ተስፋና ጥረት በእርጅና ምክንያት እንደሚያሽቆለቁል ነው፡፡ በሽታ የመከላከል አቅም ማነስን ጨምሮ ሌሎች የሰውነት አንቀሳቃሽ ክፍሎች ያነሰ ቅልጥፍና ይኖራቸዋል፡፡ 
በማህበራዊ ሳይንስ እርጅና በኖሩት እድሜ ወይም የሕይወት ዘመንና በሰውነት ላይ በሚታዩ የተፈጥሮ ለውጦች ብቻ የሚተመን ሳይሆን በእያንዳንዱ ማህበራዊ ደንቦችና አተገባበር ላይ የሚኖረውም ውጤት ነው፡፡ ወደ እርጅና የገቡ ግለሰቦች ተቀጥረው ከሚሰሩበት በጡረታ ይገለላሉ፡፡ እንደማህበረሰቡ አንድ ክፍል በእዛ እድሜ ላይ መገለል ካለባቸው ስራዎች በራሳቸው ተነሳሽነት ወይም በማህበረሰቡ ግፊት ይገለላሉ፡፡ የሚረከቧቸውን አዳዲስ ሃላፊነቶችም ይረከባሉ፡፡ እያንዳንዱ ባህል እርጅናን በተመለከተ የሚያስቀምጠው ግምትና አመለካከት አለው ይህም የማህበራዊነታችን አካል ነው (open stax, 2016፡ 274)፡፡ የማህበራዊ እርጅና አጥኚዎች (socio gerontologist) ይህንን ሃሳብ አስመልክቶ የተለያዩ ንድፈ ሃሳቦች ያስቀምጣሉ፡፡ ወደታች በስፋት የምናየው ነው፡፡ 
ወደ Cognitive psychology እሳቤ ስንመጣ ግን የተለየ ነው፡፡ አካላዊ አቅም ቢቀንስም የማስተዋል ችሎታን ጨምሮ ሌሎች ክህሎቶች በእርጅና ዘመን ሊያድጉ ይችላሉ፡፡ ‹‹እድሜ ትምህርት ቤት ነው፡፡›› እንዲሉ፡፡ በእድሜ ዘመን የሚኖረው የህይወት ልምድ ለአዛውንቶች ነገሮችን የማገናዘብ የማመዛዘንና ሰሜትን የመቆጣጠር ልምድን ያዳብርላቸዋል፡፡ እውቀት ከህይወት ተመክሮ ጋር ተዳምሮ ጠቢብነትን ያጎናጽፋቸዋል፡፡ 

Overall, very little loss of job performance occurs as workers grow older. In the professions, wisdom and expertise can usually more than compensate for any loss of mental quickness. People who become experts in various fields often reach their peak between the ages of 30 and 50. They then maintain high levels of performance into old age through regular practice of their skills (Dennis and John, 2007፡ 145).  
ከዚህ ሃሳብ መረዳት እንደሚቻለው ምንም እንኳን በተለያዩ የስራ መስኮች የጠበብትነት ጫፍ ላይ የሚደረስበት እድሜ ከ30-50 ያለው ቢሆንም በበርካታ የስራ ልምድ ታግዞ እርጅና እድሜላይ ከፍተኛ የብቃት ደረጃ ላይ ያደርሳል፡፡ “A lifetime’s accumulation of experience may finally culminate in wisdom—if the mind remains open and active” ‹‹እንደውም አእምሮ ንቁ ሆኖ ከቀጠለ በህይወት ዘመን የካበተው ልምድ በስተመጨረሻው እድሜ ላይ ጥበብ ላይ ሊያደርስ ይችላል፡፡›› (Philip, Robert and Vivian, 2009፡ 310). 
ስለዚህ በእርጅና ዘመን ላይ የሚታጣም የሚገኝም ነገር፣ የሚቀንስም የሚዳብርም ጉዳይ አለ ማለት ነው፡፡ “In older adulthood, people experience both gains and losses. For instance, while energy is lost, the ability to conserve energy is gained. Age also brings understanding, patience, experience, and wisdom qualities that improve life regardless of the physical changes that may occure.” ‹‹ሰዎች በእርጅና ወቅት ያተርፋሉም ይከስራሉም፡፡ ለምሳሌ ሃይላቸው ይቀንሳል ሃይልን የማቆያ ዘዴያቸው ደግሞ ይጨምራል፡፡ በእድሜ ምክንያት የሚከሰቱ አካላዊ ለውጦች ቢኖሩም እንኳን እድሜ ህይወትን ለማሻሻል የሚረዳ ልምድን፣ የመረዳት ችሎታን፣ ትዕግስትና ጥበብን ያመጣላቸዋል›› (George, 2000፡ 135)፡፡
እነዚህን እሳቤዎች ስንመለከት ሰዎች ጡረታ የሚወጡት የበለጠ ውጤታማ በሚሆኑበት ጊዜ ነው የሚል አመለካከት ልናገኝ እንችላለን፡፡ 
እንግዲህ እርጅናን ከላይ የጠቅስናቸው ሞያዎችና ሞያተኞች በተለያየ አቅጣጫ ይመለከቱታል፡፡ ያጠኑታልም፡፡ በግለሰብና ማህበረሰብ ደረጃ እርጅናን የሚያጠናው ሳይንስ (gerontology) ይሰኛል፡፡
2.1.2 . ሥነእርጅና (Gerontology) 
ሥነ እርጅና (gerontology) እዚህ የእርጅና እድሜ ደረጃ ላይ በግለሰብና ማህበረሰብ ደረጃ ያለውን አካላዊ፣ ሥነልቡናዊ፣ ማህበራዊና ሰሜታዊ ገጽታ የሚያጠና ሳይንስ ሲሆን ቃሉ በ Ilya Ilyich Mechnikov  በ1903 ከሁለት የግሪክ ቃላት ጥምርታ የተገነባ ነው፡፡  geron, "old man"  ሽማግሌ ማለት ሲሆነ logia  "study of" ጥናት ማለት ነው፡፡ ከዚህ በመነሳት ስለእርጅና የሚያጠና ሳይንስ ልንለው እንችላለን፡፡ ይህ ሰፊ የጥናት መስክ በውስጡ በርካታ ንዑሳን መስኮችን ይይዛል ለምሳሌ ሥነህይወታዊውን የእርጅና ሂደት የሚያጠናው ንዑስ ክፍል bio-gerontology ነው፤ ማህበራዊውን የእርጅና ሂደት የሚያጠናው ደግሞ socio-gerontology ይሰኛል፡፡ ሌሎቹም እንዲሁ, psycho-gerontology, environmental gerontology, demography ወዘተ. እየተባሉ ይከፋፈላሉ፡፡ (https://en.wikipedia.org/wiki/Gerontology) (open stax, 2016: 274)
የህይወት ትልቁ ግብ የእድሜ ጣራ ላይ መድረስ ነው፡፡ የሰው ልጅ  አመጋገቡን የሚያስተካክለው፣ ስፖርታዊ እንቅስቃሴ የሚያደርገው፣ ሌላው ቀርቶ እራሱን ከአደጋ የሚከላከለው ረጅም እድሜ ለመኖር ነው፡፡ በሰው ልጆች ማህበራዊ ህይወት የእድሜ ጉዳይ ጉልህ ቦታ አለው፡፡ ወደኛ ማህበረሰብም ስንመጣ እርግማኑና ምርቃቱ ላይ የእድሜ ጉዳይ አብይ ነው፡፡ እድሜህ ይርዘም፣ የማታ እንጀራ ይስጥህ በተቃራኒው ደግሞ በአጭር ያስቀርህ አትደግ ወዘተ. እነዚህ የማህበረሰቡ አመለካከቶች ለእድሜ የሚሰጠውን ትልቅ ግምት ያሳያሉ፡፡ ከላይ ለማለት እንደሞከርነው፡፡ በተለያየ ምክንያት መድረስ ሳንችል ካልቀረን በቀር፡፡ ሁላችንም ወደ እርጅና እንሄዳለን፡፡ በመሆኑም የሚጠብቀንን ማህበራዊ፣ ስነልቡናዊና አካላዊ ለውጥ ከወዲሁ ለመረዳት እርጅና መጠናት እንዳለበት ባለሞያዎቹ ያስረዳሉ፡፡ 
የእርጅና አጥኚዎቹ (gerontologist) እድሜና እርጅና ቢያንስ በ4 ልኬቶች እንደሚጠና ያስረዳሉ፡፡ የመጀመሪያው የትክክለኛ እድሜ ሰሌት እርጅና (chronological age) የሚባለው ሲሆን፡- ይህ አንድ ሰው ከተወለደበት ጊዜ አንስቶ የኖረውን እድሜ በቁጥር የሚመለከት ነው፤ ሌላው ሥነህይወታዊ/አካላዊ እርጅና (biological aging) የምንለው ነው፡፡ ሥነሕይወታዊ እርጅና ቀስበቀስ በመካከለኛውና በእርጅና እድሜያችን የሚከሰቱ አካላዊ ለውጦች የሚታዩበት ነው፡፡ ሶስተኛው መለኪያ ሥነልቡናዊ እርጅና (psychological aging) ሲሆን በእርጅና ወቅት የሚከሰቱ ሥነልቡናዊ ለውጦችን ለምሳሌ የአእምሮ ስራ፣ ስብእና፣ የመሳሰሉትን ያካትታል፡፡ የመጨረሻው ማህበራዊ እርጅና (Social aging) ነው፡፡ በማህበረሰቡ ውስት የሚኖርን የስራድርሻና ግንኙነት በተመለከተ ያሉ ለውጦችን የሚያጠናው ክፍል ነው (University of Minnesota, 2016) ፡፡
እርጅና የሚለውን ነገር ስናነሳ አንዱን ከአንዱ ለይተን አናመጣም አካላዊ፣ ስነለቦናዊና ማህበራዊ የሆነውን ሂደት በአንድ አጣምረን እምናነሳ ይሆናል እንጂ፡፡ ነገር ግን ምንም እንኳን ስነለቦናዊና ማህበራዊ ለሆኑት ለውጦች ስነህይወታዊው ለውጥ የራሱ አስተዋጾ ቢኖረውም  ጥናቱ በዛ አካላዊ ለውጥ ምክኒያት የሚከሰቱት ማህበራዊና ስነ ልቦናዊ ለውጦች ላይ ብቻ አትኩሮ የተቀነበበ በመሆኑ  መህበረ-ስነልቦናዊ እርጅናን በስፋት እናያለን፡፡ 

2.1.3.  ማህበራዊ እርጅና (Social Aging)
የማህበራዊ እርጅና ሂደት ቀስ በቀስ በእድሜ ምክኒያት በማህበረሰቡ ውስጥ የሚኖርን ሚናና ተግባር መቀየር የሚያሳይ ነው፡፡ ከላይ እንዳልነው የትክክለኛ እድሜ ሰሌት እርጅናም ሆነ አካላዊ እርጅናን ከማህበራዊ እርጅና ሂደት መነጠል አንችልም፡፡ ማህበራዊ እርጅና በማህበረሰቡ ባህልና ማህበረሰቡ ስለእርጅና ያለው አመለካከት ላይ ይወሰናል፡፡ በእያንዳንዱ ማህበረሰብ ውስጥ ሰዎች በእድሜ እየገፉ ሲሄዱ በህብረተሰቡ ውስጥ የሚኖራቸው ሚናና ተግባር ላይ ቀስ በቀስ ለውጦች ይስተዋላሉ፡፡ እነኚህ የሚከሰቱ ለውጦች በአዛውንቱ ላይ ኢኮኖሚያዊና ስነልቦናዊ ተፅዕኖ ያሳድራሉ፡፡ አዛውንቱ ከዚህ ቀድም እንደነበሩት ለቤተሰቦቻቸውና ማህበረሰባቸው የኢኮኖሚ ተሳትፎ እንደማይኖራቸው (Feldman, 2011: 431) ይገልጻል፡፡  

Feldman, (2009፡ 376) እንደሚለው የአዋቂነት ማምሻ (let adulthood) በርካታ ፈተናዎችን ይዞ ይመጣል፡፡ ወደ እርጅና የተሻገሩ ሰዎች ስራቸውን ትተው ጡረታ ይወጣሉ፣ በሚናቸውም ላይ ትልቅ ለውጥን ይፈጥራሉ፡፡ ይላል፡፡

ለማህበራዊ እርጅና ሰኬታማነት ከማህበረሰቡ ጋር አዛውንቱ ያላቸው ግንኙነት ወሳኝ ነው፡፡ Open Stax (2010፡ 274) ‹‹ማህበረሰብ ውስጥ ትልቁ ችግር እርጅናን ያለመረዳት ነው፡፡ ሰዎች እርጅና ላይ እስኪደርሱ ድረስ የእርጅናን ሂደት በቅጡ አይረዱትም በዚህም ምክኒያት እርጅናን በተመለከተ ያሉ አመለካከቶችና አፈታሪኮችን ያለምንም ጥያቄ እንዳሉ ይቀበሏቸዋል›› ይላል፡፡ አሳሳቢ የሚያደርገው ደግሞ አመለካከቶቹና አባባሎቹን እራሳቸው አዛውንቶቹም የተቀበሏቸው መሆኑ ነው፡፡ አብዛኛዎቹ አዛውንቶች እራሳቸውን በማህበረሰቡ ውስጥ ጥቅም እንደሌለው አድርገው ይቆጥራሉ፡፡  

ሌላው የሚነሳው አዛውንቱ የሚኖራቸው ጾታዊ ግንኙነት ነው፡፡ ‹‹Moreover, many people must face the death of their spouse. Especially if the marriage has been a long and good one, the death of a partner means the loss of a companion, confidante, and lover.›› ‹‹እዚህ እድሜ ላይ የሚኖሩ ሰዎች አብዛኛውን ግዜ የትዳር አጋራቸውን በሞት ይነጠቃሉ፡፡ ትዳራቸው የቆየና የተሳካ ከነበረ ደግሞ እምነትና በራስ መተማመናቸውን የሚያጠፋ ክስተት ይሆናል›› (Feldman, 2011፡ 431):: በዚህ ምክንያት በብቸኝነት ይዋጣሉ፡፡ ከግል መኖሪያቸው ወደልጆችና የልጅልጆቻቸው ቤት ይጠጋሉ፡፡ ለልጆቻቸው ያልተሳካ ህይወት ሃላፊነት ይወስዳሉ፤ እራሳቸውንም በቤተሰቡ ላይ ጫና እንደሆኑ መቁጠር ይጀምራሉ፡፡ ከአዋቂ ልጆቻቸው ጋር መልካም የሆነ ግንኙነት ካላቸው ግን ብዙ አጥኚዎች እንደሚሉት አዛውንቱ ለሚያስደስቷቸው ነገሮችና እና ሃይማኖታዊ ለሆኑ ጉዳዮች መነሳሳት እንዲኖራቸው ያደርጋል፡፡ ጎን ለጎንም ከልጆቻቸው ጋር ፖለቲካዊና ሃይማኖታዊ ጉዳዮችን እንዲሁም የልጅ አስተዳደግን የመሳሰሉ ጉዳዮችን ያካፍላሉ (Zgourides, 2000፡144)፡፡
በተለያዩ ቋንቋዎችና ባህሎች ለአዛውንቶች የሚሰጠው ስያሜ ተግባርና ለውጣቸውን የሚያመላክት ነው፡፡ ለምሳሌ በአማርኛ ቋንቋ የተሰጣቸውን ስያሜ ስናይ ዘመናቸው ያለፈ መሆኑንና ተግባራቸው የተቀየረ መሆኑን የሚጠቁም ሆኖ እናገኘዋለን፡፡ ወንዶቹን ብናይ ‹‹ሽማግሌ›› ሸመገለ አስታረቀ አስማማ የሚል ትርጉም ያዘለ ስያሜ ነው፤ በማህበረሰቡ ውስጥ የሚኖረውን የአስታራቂነት ሚና በግልጽ ያሳያል፡፡ ‹‹አሮጊት›› ጋር ስንመጣ ‹አሮጌ› የአገልግሎት ዘመኑ ያለፈ እንደማለት ሲሆን ‹ኢት› ደግሞ ጾታ አመልካች ቅጥያ ምዕላድ ነች ሰለዚህ አሮጊት ማለት ዘመኗ ያበቃ ሴት መሆኗን ያሳያል፡፡

2.1.4. ሥነልቡናዊ እርጅና (Psychological aging )

ሥነልቦናዊ የእርጅና ሂደት ከአካላዊው፣ ማህበራዊውና ከእድሜ እርጅና ተለይቶ የሚታይ ሳይሆን በነዚህ ድምር የእርጅና ሂደት ውስጥ የሚከሰቱትን ሥነልቦናዊ ለውጦችና ጫናዎች የሚመለከት ነው (Coon and Mitterer, 2010: 109)፡፡
2.1.4.1. የእውቀትና አስተውሎት ለውጥ በእርጅና (Cognitive Changes in Late Adulthood )

ብዙ ጊዜ በእድሜ የገፉ ሰዎች ከእድሜ ጋር ተያይዞ የአእምሮ ችግር እንደሚገጥማቸው በማሰብ ይፈራሉ፡፡ እነ Philip, Robert and McCann ( 2012:311) ክረምፕ እና ኤሪክሰንን ጠቅሰው እንደሚያስረዱት ልክ አካላዊ እንቅስቃሴ አካላዊ ጤንነትን እንደሚያጎናጽፍ የአእምሮ እንቅስቃሴም (mental exercise) በእርጅና ጊዜ አዕምሮ (brains) በብቃት እየሰራ እንዲቆይ ያደርጋል፡፡ ይላሉ፡፡ ማህበራዊ ግንኙነቶችና የቃላት ክምችት እዚህ እድሜ ላይ ጥሩ እንደሚሄዱ ይናገራሉ፡፡ በእርጅና ዘመን የተለመደው ነገር የማስታወስ ችሎታ መቀነስ ነው፡፡ ከእርጅና ጋር ተያይዞ የሚከሰት የማስታወስ ችሎታ መቀነስ አዳዲስ መረጃዎችን ከማብላላትና ማከማቸት ጋር ተያይዞ የሚታይ ነው፡፡ በዚህ የተነሳ አዲስ የተዋወቋቸውን ሰዎች ስም ደጋግመው ቢጠይቁ አይገርምም የጥንት ጓደኞቻቸውን ስም ማስታወስ ግን ከባድ አይሆንባቸውም፡፡  እነ ፊሊፕ እንደሚሉት አዛውንቶች በብዛት ይረሳሉ ነገር ግን ወጣቶችም አንዳንድ ጉዳዮችን ጨርሶ ወይም በከፊል ማስታወስ ሊከብዳቸው ይችላል፡፡ Kalat (2008፡188 ነገሮችን በጥልቀት ያለማስታወስን ወጣቶችም እንደሚተገብሩት ነገር ግን ልዩነቱ አዛውንቱ ላይ በተደጋጋሚ መከሰቱ መሆኑን ያጠናክራል፡፡ ነገሮችን በፍጥነት የመማር ሁኔታ በእርጅና ወቅት ሊቀንስ ይችላል፤ ነገርግን የቃላት ክምችትና እንዲሁም የተካማቹ እውቀቶችና ክህሎቶች ከ60 ዓመት ቦኋላ በይበልጥ ጥቅም ላይ ይውላሉ፡፡ The Cambridge dictionary of psychology (2009) እርጅናና የአእምሮ ብቃትን (aging and intelligence) አስመልክቶ የሚከተለውን ይላል፡፡


In practice cross-sectional studies of intelligence across age groups have found a downward trend in intelligence scores after early middle age, while longitudinal studies have found upward trend until physical illness affects indiciduals. Fluid intelligence decreases with age, whereas crystallized intelegence (accumulated knowledge and skills, language ) rises slowly or stay the same after middle age. 

በችሎታ ትግበራና እስከእርጅና ባለ ተከታታይ እድሜ መካከል ያለው ግንኙነት ላይ በተደረገ ፍተሻ ከመካከለኛ ደረጃ ትምህርት በኋላ ፍጥነትን አስመልክቶ አእምሮ ብቃት ላይ ቅነሳ ታይቷል፡፡ አቅምን(ችሎታን) በተመለከተ ግን አካላዊ እርጅና በትግበራ ላይ ተጽዕኖ እስከሚያሳርፍ ድረስ በጥቂት በጥቂቱ እንደሚጨምር ይገልጻል፡፡ ፍሉዊድ ኢንተለጀንስ እየቀነሰ ሲሄድ ክሪስታላይዝድ ኢንተለጀንስ (የካበተ እውቀትና ክህሎት፣ ቋንቋ) ግን በቀስታ ይጨምራል ወይም ባለበት ይቆያል፡፡ 
እድሜ በሂደት በአእምሮ ላይ ከሚያስከትለው ተጽዕኖ በተጨማሪ አእምሮን መሳት (Dementia) እና የአልዛይመር (Alzheimer) በሽታ  የራሳቸው አስተዋፆ አላቸው፡፡ አእምሯቸውን የሳቱ አዛውንቶች ዝንጋታ፣ መወዛገብና የማንነት ለውጥን ያስተናግዳሉ፡፡ አእምሮን መሳት ከ65 አመት በላይ ከሆኑ ግለሰቦች 5 ፐርሰንቱ ላይ ይከሰታል፡፡ የአልዛይመር (Alzheimer) በሽታ  በአለም ላይ ከ65 ዓመት በላይ ከሆኑ ሰዎች 10 ፐርሰንቱ ላይ ይከሰታል፤ ከ85 ዓመት በላይ የሆኑት ላይ ደግሞ እስከ 50 ፐርሰንት ይደርሳል፡፡ በአልዛይመር ምክኒያት ማስታወስ መቸገር ይጀምራሉ ከፍሲልም የቅርብ ሰዎቻቸውን እስከመርሳት ይደርሳሉ፡፡ (Zgourides, 2000: 139)
2.1.4.2. ስሜታዊ ለውጦች በእርጅና ዘመን (Emotional Changes in lat adulthood)
በመጨረሻው እድሜ ላይ ደስተኛ ወይም ሃዘንተኛ መሆንን የሚወስነው በወጣትነትና አዋቂነት ጊዜ የነበረው የአኗኗር ሁኔታ ነው፡፡ በዚህም ምክኒያት በእድሜ የገፉ ሰዎች በህይወት ዘመን የሚያስተናግዷቸው የተለያዩ ጉዳዮች በመጨረሻው የእድሜያቸው ክፍል ሰሜታዊ እንዲሆኑ ያደረጓቸዋል፡፡ Kalat (2008፡188) ከወጣቶችና መካከለኛ እድሜ ላይ ካሉት ሰዎች ይልቅ ጤናማ የሆኑ አዛውንቶች በአማካኝ ደስተኛና በእርካታ የተሞሉ መሆናቸውን ከአንዳንድ መረጃዎች ማረጋገጥ እንደተቻለ ይናገራል፡፡ እነ Philip, Robert and McCann (2012: 312 ) በቅርብ የተደረገን ጥናት ጠቅሰው ወጣቶችና አዛውንቶች በአንድነት አሳዛኝ የሆነ ፊልም እንዲያዩ ከተደረገ ቦሃላ ከወጣቶቹ ይልቅ አዛውንቱ በጣም አዝነውና ተክዘው እንደታዩ ይጠቁማሉ፡፡ በተመሳሳይ አብዛኞቹ አዛውንቶች ቅን ስሜት (positive emotion) ሲኖራቸው ጥቂቶቹ ብቻ መጥፎ ስሜት (negative emotion) ታይቶባቸዋል፡፡ ለዚህ እንደምክኒያት የሚጠቀሰው አዛውንቶች ሆን ብለው ሌሎች ጉዳዮችን ወደጎን በመተው ትኩረታቸውን ደስ የሚያሰኟቸው ነገሮችና ቤተሰቦቻቸው ላይ ማድረግ መቻላቸው ነው፡፡ ከጥናቶቹ መገንዘብ እንደሚቻለው በተለይ ስኬታማ የሆነ እርጅና ላይ ያሉት ግለሰቦች ሰሜታቸውን የመግታትና የመረጋጋት ችሎታቸው ከወጣቶቹ ይልቅ የተሻለ እንደሆነ ነው፡፡ 
2.1.5. የማህበረ-ሥነልቦናዊ የእርጅና ቲዎሪዎች (Psychosocial theories of Aging) 

ማህበረ-ሥነልቦናዊ የእርጅና ንድፈ ሃሳቦች (psychosocial theoriess of aging)  በአጠቃላይ በሰውልጅ እድገት (human development) እና እርጅና (ageing) ላይ ያሉ የእውቀት ተግባራት (cognitive functions)፣ ባህሪ (behavior)፤ ሚና (roles)፣ ግንኙነት (relationships)፣ የመቋቋም/የተጋዳይነት ችሎታ (coping ability) እና ማህበራዊ ለውጦችን ለመግለጽና ለማሳየት ይሞክራሉ፡፡ 

ማህበራዊ ንድፈሃሳቦች የሚገልጹት የሚና፣ የግንኙነትና፣ የደረጃ (status) ፣ ለውጦች ያላቸውን ተጽዕኖ አዛውንቶች እንዴት ይላመዱታል ይዋሃዳቸዋል የሚለውን ነው፡፡   

ስነልቦናዊ ንድፈሃሳቦች ደግሞ በህይወት ደረጃ ሽግግር በሚታወቁት በአእምሮ የለውጥ ሂደቶች (mental processes)፣ ሰሜቶች (emotions)፣ ሁኔታዎች/ጠባዮች (attitudes)፣ ተነሳሽነት (motivation)ና የማንነት እድገት ላይ ተመርኩዘው እርጅናን ይገልጻሉ፡፡ 

በተለያዩ አተያዮችና አመለካከቶች ላይ የተመረኮዙ እርጅናን የተመለከቱ በርካታ ንድፈ ሃሳቦች አሉ፡፡ ከነዚህ መካከል ቀዳሚዎቹና ዋናወቹ ማህበረ ስነልቦናዊ ንድፈሃሳቦች የመላቀቅ/መውጣት ንደፈ ሃሳብ (Disengagement theory), የተሳትፎ ንድፈሃሳብ (Activity theory)፣ የአያቋርጤነት (Continuity theory) (Jean and Sheila, 43) ናቸው፡፡ 
2.1.5.1. የመላቀቅ/መውጣት ንደፈሃሳብ (Disengagement theory)
የመላቀቅ/መውጣት ንደፈ ሃሳብ (Disengagement theory) በ1961 በCummings and Henry የተደራጀ ነው፡፡ ንድፈ ሃሳቡ ከማህበረሰብና አንዳንድ ማህበራዊ ግንኙነቶች ማቋረጥ ተፈጥሯዊ የሆነ የእርጅና ክፍል ነው ይላል፡፡ አዛውንቱ ማህበረሰቡ እንደሚጠብቅባቸው ቀስበቀስና በፍቃደኝነት በማህበረሰቡ ውስጥ ያሏቸውን ሚናዎች በጡረታ ያቋርጣሉ፡፡ በዚህ መንገድ አዛውንቶቹ ከማህበረሰባዊ ግዳጆች ነጻ ይወጣሉ እንዲሁም ወደውስጣቸው ለመመልከት ጊዜ ያገኛሉ፤ በዛውም ሃላፊነቶቹ ከአዛውንቱ ወደወጣቶች ሲሸጋገሩ ማህበረሰቡ በሚያጣቸው አባላት ምክንያት ምንም አንዳያጣ ይሆናል፡፡ Zgourides (2000: 149) ይህ በጋራ ስምምነት ላይ የተመሰረተ ከሃላፊት መልቀቅ ጥቅሙ ለግለሰቡም ለማህበረሰቡም መሆኑን ያስረዳል፡፡ 

2.1.5.2. የእንቅስቃሴ ንድፈሃሳብ (Activity theory)
 የእንቅስቃሴ ንድፈሃሳብ በRobert J. Havighurst  በ(1961) የተዋወቀው ሲሆን አራማጆቹ አዛውንቶች ስራቸውንና ማህበራዊ መስተጋብራቸውን ጠብቀው ሲቆዩ የተሳካና ውጤታማ እርጅና ይኖራቸዋል ብለው ያስባሉ፡፡ በማህበራዊ ጉዳዮች ላይ ንቁ ሆነው የቆዩ ግለሰቦች የእርጅና ሂደታቸው የዘገየና ኑሯቸውም የተሳካ ይሆናል የሚል ሃሳብ የያዘ ነው፡፡ ንድፈ ሃሳቡ በዋናነት የሚያነጸባርቀው ሃሳብ ግለሰቦች በወጣትነትና መካከለኛ እድሜያቸው ላይ የነበራቸውን ማህበራዊ እንቅስቃሴ ይዘው እስከ እርጅና ጊዚያቸውም መዝለቅ አለባቸው ነው፡፡  

የዚህ ንድፈ ሃሳብ ተቺዎች እንደሚሉት በማህበረሰቡ ውስጥ ያሉ እንቅስቃሴዎችና እድሎች ለሁሉም ሰው እኩል የሚያጋጥሙ አይደሉም፣ በተጨማሪም ሁሉም ሰው ለእንቅስቃሴው ብቁ ላይሆንና ላይሳካለት ይችላል፡፡ ሰለዚህ መደበኛ ያልሆኑ እንቅስቃሴዎችንና ጊዜ ማሳለፊያዎች ላይ ማተኮር ለቀጣዩ ህይወት ውጤጣማነት ያግዛል፡፡ (Open Stax 2010፡ 292)

2.1.5.3. የአያቋርጤነት ንድፈሃሳብ (continuity theory) 
ይህ ንድፈ ሃሳብ የእንቅስቃሴና የመላቀቅ ንድፈ ሃሳቦችን ከመሰረቱ ውድቅ ያደርጋል፡፡ ንድፈሃሳቡ መደበኛ በሆነው እርጅና አዛውንቶች በቀደመው ህይወታቸው የነበራቸውን እንቅስቃሴ፣ ባህርይና ግንኙነት ይዘው ሊዘልቁ ይችላሉ፡፡ እንደንድፈ ሃሳቡ አዛውንቶች ይህንን የአኗኗር ስልት አያቋርጤነት ካለፈ ልምዳቸው ጋር በማዛመድ ጠብቀው ለማቆየት ይሞክራሉ፡፡ 

እንደ አያቋርጤነት ንድፈ ሃሳብ አዛውንት በእርጅና ዘመናቸው ንቁና ተሳታፊ እንደሆኑ የሚያቆዩዋቸውን ውስጣዊ (ስብዕናና አመለካከት) እና ውጫዊ (ግንኙነቶች) መዋቅሮች ለመጠበቅ ግልጽ የሆነ ምርጫ ይወስዳሉ፡፡ ማህበረሰቡ በገነባው ማህበራዊ ሃላፊነት ጎን ለጎን የራስን ምርጫ መውሰድ ፈታኝ ይሆናል፡፡ (Open Stax, 2010፡ 292)

2.1.6. ስኬታማና ስኬታማ ያልሆነ እርጅና (Successful and unsuccessful aging )

ስኬታማነት የሚገለጸው በውጤት ነው፡፡ ውጤት ደግሞ ከብዙ ስራና ድካም በኋላ የሚገኝ ነው፡፡ እናም እርጅና በህይወት ዘመን የመጨረሻው ደረጃ አካባቢ እንደመሆኑ እርጅና ላይ የሚኖረው ስኬት ከወጣትነትና ጎልማሳነት ህይወት ዘመን የሚሻገር ነው፡፡ አዛውንቶች ባሰለፉት ህይወት ተስፋ የመቁረጥ ስሜት ውስጥ የሚከቷቸው ያልተሳኩ ግቦች ከሌሏቸው የእርጅና ዘመናቸው ስኬታማ ይሆናል፡፡ አስተሳሰባቸው አመለካከታቸውና ከማህበረሰቡ ጋር የሚኖራቸው መስተጋብር የቀና ነው፡፡ 

በተቃራኒው አዛውንቶች ባሳለፉት ህይወት ደስተኛና ስኬታማ ካልነበሩ እርጅናቸው ሰኬታማ ያልሆነ ነው፡፡ ከማህረሰቡ ጋር ያላቸውም ግንኙነት በስኬትአልባነታቸው ምክኒያት በሚመጣ ስነልቡናዊ ችግር ይረበሻል፡፡ በተስፋ መቁረጥ፣ ፍራቻ፣ የጥፋተኝነት ስሜትና ብቸኝነት ይዋጣሉ፡፡ 

Coon and Mitterer (2010: 110) የስኬታማ እርጅና ቁልፍ ናቸው የሚሏቸውን አራት የስነልቡና ባህሪያት ያስቀምጣሉ፡፡ 

· ስለወደፊት የሚኖር ብሩህ ተስፋ

· ምስጋና፣ ይቅርታና በህይወት ጥሩነገር ላይ የማተኮር ችሎታ

· አዘኔታ፣ የሌሎችን ስሜት መካፈልና አለምን የመመልከት ችሎታ እንዲሁም
· ከሌሎች ጋር ግንኙነት መፍጠር፣ ማህበራዊ ድጋፍ ለመስጠትና ለመቀበል ዝግጁመሆን 

በእርግጥ እነዚህ ስነልቦናዊ ባህሪያት በየትኛውም የአዋቂነት እድሜ ክልል ላይ የሚመከሩ ናቸው፡፡ እርጅና ላይ ግን ለወደፊቱ ብሩህ ተስፋም ሆነ ለማህበራዊ ተሳትፎ ዝግጁነት ያለፈ ታሪክ ቦታ አለው፡፡ ምክኒያቱም ከእርጅና ቀጥሎ ያለው ሞት ነው፡፡ በእርጅና እድሜ ላይ ያለ ማንኛውም ግለሰብ ደግሞ ሞትን የሚቀበልበት ሁናቴ እንደየ ስኬቱ ይለያያል፡፡ ያላሳካው ነገር ካለ በጸጸት ይዋጣል ሞትን ይፈራል፡፡ በህይወቱ ስኬታማ የነበረ ሰው ደግሞ ሞትን እንደማይቀር አንድ ይህይወት ክፍል በደሰታ ይቀበላል፡፡ 

2.1.7.  ሞትና እርጅና

በአለም ላይ በየቀኑ ከሚሞቱት 150,000 ሰዎች መካከል ሁለት ሶስተኛ የሚሆኑት ከእድሜ ጋር ተያይዞ በሚከሰቱ በሽታዎች ምክኒያት ይሞታሉ፡፡ ታዲያ እንዲህ ለሞት ቅርብ እየሆኑ ሲመጡ መፍራት የሚጠበቅ ነው፡፡ ኤልሳቤት ኩለር ሞትን አምኖ ለመቀበል ቢያንስ አምስት ደረጃዎች እንዳሉት ትናገራለች 

የመጀመሪያው ደረጃ (Denial) ላይ ሰዎች እየሞቱ መሆናቸውን አምኖ መቀበል ይቸግራቸዋል፡፡ ወደሞት እየሄዱ መሆናቸውን ያስተባብላሉ፡፡ ሁለተኛው ደረጃ(Anger) ላይ ደግሞ በዙሪያቸው ባሉ ጤነኛ ሰዎችና የህክምና ባለሙያዎች ላይ ይበሳጫሉ፡፡ ሶስተኛው ደረጃ (Bargaining) ላይ እምነታቸው ላይ ይጸናሉ አምላካቸው ከዚህ ሞት እንዲታደጋቸው ይማጸናሉ፡፡ አራተኛው (Depression) ደረጃ ላይ ማለፍ የማይችሉት መሆኑን አምነው ሙግታቸውን ያቆሙና ድብርት ውስጥ ይገባሉ፡፡ አምስተኛው ደረጃ (Acceptance) ላይ ሲደርሱ ቀጣዩ የህይወታቸው ደረጃ ሞት እንደሆነ አምነው ይቀበላሉ፡፡ (Feldman, 2011: 432)
ዞሮዞሮ አዛውንቱ እንዳሉበት የእርጅና ስነልቡና ሁናቴ እንደ አንድ የህይወት እድገት ደረጃ አልያም በተስፋ መቁረጥ ውስጥ ሳይፈልጉት እንደመጣ የእድሜ አቋራጭ በሁለቱም መንገድ ሞትን ይቀበሉታል፡፡

2.2. የቀደምት ጥናቶች ቅኝት  
ሥነቡናዊ ንባብ ስናደርግም ሆነ ሌሎች ጽንሰ ሃሳቦችን መሰረት አድርገን የስነጽሑፍ ስራዎችን ስንተነትን በአብዛኛው ትኩረት የምናደርገው ገጸባህሪያት ላይ ነው፡፡ የሚጠኑት ገጸባህሪያትም ይዘነው የተነሳነውን ጽንሰሃሳብ መሰረት በማድረግ ይከፋፈላሉ፡፡ 

የስብሃት ገብረእግዚያብሄር ገጸባህሪያትም በተለያየ ማያ መነጽር ይታያሉ፡፡ ከዚህ አንጻር በስብሐት ልቦለዶች ዙሪያ በተለይም ከስነልቡና አንጻር የተጠኑ ጥናቶች አና ማህበረስነልቡናዊ የእድገት ደረጃን (psychosocial development) መነሻ ያደረጉ ሦስት ቀደምት ጥናቶች ከዚህ በታች ባሉት አንቀጾች ተቃኝተዋል፡፡ 

ከነዚህ ቀደምት ጥናቶች መካከል አንዱ የአብደላ እዝራ በ ብሌን (1982) የቀረበው የስብሐት ጉድጓዶች የተሰኘ ሂሳዊ ንባብ ነው፡፡  ይህንን ጥናት ከኔ ጥናት ጋር የሚያገናኘው ዋና ነገር 10 ያክል አጫጭር ልቦለዶችን በያዘው የደራሲ ስብሐት ገብረእግዚያብሄር አምስት ስድስት ሰባትና ሌሎች አጫጭር ታሪኮች(1981) ላይ ያሉ ገጸባህሪያት ላይ ማተኮሩ ነው፡፡ በሌላ በኩል የሚያነሳቸው ገጸባህሪያት አሁን ያላቸውን ስነልቡና ባሳለፉት ውጣውረድ ለማሳየት መሞከሩ ነው፡፡ ምንም እንኳን አብደላ ልቦለዶቹን ለመተንተን መነሻ ያደረገው የተገለጸ ንድፈሃሳብ ባይኖርም ጥናቱን በማንበብ ቅርጻዊ ሂስ ላይ አተኩሮ የገፀባህሪያት አሳሳልን እንዳጠና መመልከት ይቻላል፡፡  
ስብሃት ገጸባህሪያቱን የመለመለው ከጭቁን መንደር ነው፡፡ በተለይም ከመጠጥ መሸጫ ወይም ከመሸታ ቤት ፍጡራን ላይ ነው ያተኮረው፡፡ ይህ አይነቱ ቤት በደራሲው አባባል ‹ሳቅና ጨዋታ ሰለሚበዛበትና ሰው ውስጣዊውን ሁከትና ብቸኝነት ለመሸሽ ይንን ስለሚጎበኘው ነው› ሠፍራው ለመቼትነት የተዘወተረው፡፡ ይህነ ብቸኝነት ይህን ውስጣዊውን ሁከት ለማየት በብዕሩ ጥቂት ገፀባህርያትን ገሽልጧል ሲያመረቅዝ ያገኘው ቁስላቸውን ብቻ ሳይሆን ከአንዳንዶቹ ወኒያቸውንም ጭምር ነው ለመኖር ያላቸውን ጉጉት፡፡ (ብሌን፣44)

በማለት ደራሲው ገጸባህሪያቱን ከየት አካባቢ እንደሰበሰባቸው ይነግረናል፡፡ ከዚያም በአስሩም ልቦለዶች ውስጥ ያሉትን ኑሮ የጠበሳቸው ገጸባህሪያት እየመዘዘ የተሳሉበትን ሁኔታ ያሳለፉትን ፈተናና ስለመኖር ያላቸውን ጉጉት እያሳየ ለተደራሲው ደምቀው እንደታዩለትና የደራሲው ፍጡራን መሆናቸው የልቦለድ አለም ሰዎች መሆናቸው እስኪያጠራጥር ድረስ ሕይወታቸው እኛንም እንደሚያመን ያሳየናል፡፡ ልቦለዶቹን ጽልመታዊነት እንዳይውጣቸው አልፎ አልፎ ከሐዘንና ሰቆቃው ለአፍታ የሚያላቅቁ ብልጭ ድርግም የሚሉ ጥቂት ጊዜ ያልደቆሳቸው ገጸባህሪያትም እንዳሉ ያነሳል፡፡ 

ገጸባህሪያቱ በዚህ መልከ ከመሳላቸውም ሌላ ስነተረኮችን በመጠቀም ስብሃት መናገር የፈለገውን እውነት የተናገረ መሆኑን ያሳየናል እምነትና ቅዠትን በአንድ ማጣመሩን እንዲህ ይገልጸዋል፡፡

… በተለይም ቆሪጥ ሞትን ድል ነስቶ ከአቡነ ተክለሃይማኖት ልቆ አጋፋሪን አለመካድ ከጊዜ ጥያቄ ባሻፈር ስነ መለኮታዊ አንድምታ አለው፡፡ እየቀለደ እያፌዘ ደራሲው የገሸለጣቸው ሃቆች ናቸው፡፡ የስብሃት አጭር ልቦለድ አንደ ተረትነቱ እንደ አፈታሪክነቱ ሳይሳሳ ዕምነትና ቅዠት ልዩነታቸው ቀርቶ መንቲያዎች ሆነው ነው የፈረጡት፡፡ 
በስተ መጨረሻ ወደ ድክመቶቹ ሲያመራን በዘጠኙ ልቦለዶች ውስጥ የተሳሉት የስብሃት ገጸባህሪያት 

ከጥቃቅን ልዩነታቸው በስተቀር ከ‹‹አሮጊት›› እስከ ‹‹አምስት ስድስ ሰባት›› የተፈጠሩት አጫጭር ልቦለዶች እድሜና ሃብት ተነፍጎ በሚያሽቆለቁል ሰው ላይ የተተኩሩ ናቸው፡፡ መቼቱ ተመሳሳይ መሆኑ በተለይም ገፀባህሪያቱ ተገልለው መኖራቸው የዘጠኙንም ልዩነት አደበዘዘው፡፡ (ብሌን 54) ይለናል፡፡ 

ይህም ስብሐት ብአሩን  አንድ ቦታ ሰክቶ እዛው እንደዘነጋው የሚያሳስብ እንደሆነ ይጠቁማል፡፡ ሆኖም ግን የስብሐትን ልቦለዶች አንብበን የማንጠግባቸው ደግመን ደጋግመን የምናነባቸው ለምንድነው ሲል ይጠይቃል፡፡ 

የኔ ጥናት በዚህ መድብል ውስጥ ካሉት አስር ልቦለዶች መካከል በሦስቱ ላይ ማህበራዊና ስነልቡናዊ ንባብ ሲያደርግ በእርጅና ምክኒያት ገጸባህሪያቱ ያስተናገዱትን ማህበራዊና ስነለቡናዊ ለውጦች ያሳያል፡፡ አብደላ እገረመንገዱን ይህን ለማየት የሞከረ መሆኑ ከኔ ጥናት ጋር ያመሳስለዋል፡፡ 

ገጸባህሪያቱ የተሳሉበት መቼት ተመሳሳይ መሆንላይ ማተኮሩ፤ የገፀባህሪያቱ የኑሮ ጉስቁልና ናህመም ላይ ትኩረት ማድረጉ፤ እንዲሁም የተጠቀመው ንድፈሐሳብ ቅርጻዊ ሂስ መሆኑ ከኔ ጥናት ጋር ፍፁም የተለያ ያደርገዋል፡፡ 

ሌላው የቃኘሁት ጥናት ከዚህ ጥናት ጋር በቀጥታ ግኝኑነት ሳይኖረው ነገርግን በስብሃት ልቦለዶች ላይ በመሰራቱና ሰነልቡናዊ ንባብ በመሆኑ የምቃኘው ጥናት a psychoanalytic reading of sibhat gebre egziabher’s tikkusat and letum aynegallign (2004) ነው፡፡ ይህ ጥናት አየነው ጓዱ ለማስተርስ ድግሪ ማሟያ በአዲስ አበባ ዩኒርሲቲ የተሰራጥናት ነው፡፡ 

አየነው ጓዱ የFreudian psychanalytic መሰረታዊ መርሆችን መሰረት በማድረግ የስብሃትንን ሁለት ልቦለድ ታሪኮች ይተነትናል፡፡ የጭቆና ምንነትና ተግባር፣ የቅንዝረኛነትና ወሲባዊነት ጽንሰሃሳቦችን እንዲሁም ህይወትና ሞትን ያካትታል፡፡ በዚህም መሰረት ዋናዋናዎቹን የልቡለዱ ገጸባህሪያት ቅርብ በሆነው የስነልቡና መርሆዎች (psychoanalytic concepts) አስማምቶ ተንትኗል፡፡ 
ሌላው የምቃኘው ጥናት ጋር ቀጥተኛ ዝምድና ያለው ጥናት “ልጅነት” በማሕሌትና አለንጋና ምስር፤ ሥነ ልቡናዊ ንባብ (2006) በሚል ቲዎድሮስ አለበል ለሁለተኛ ደግሪ ማሟያ በአዲስ አበባ ዩኒቨርሲቲ ለአማርኛ ቋንቋ፣ ሥነ ጽሑፍና ፎክሎር ትምህርት ክፍል ለሁለተኛ ድግሪ ማሟያ የሰራው ጥናት ነው፡፡ 

ጥናቱ በበይነ ቴክስታዊ የጥናት ዘዴ በፍካሬ ስልት የቀረበ ነው፡፡ አጥኚው በመረጣቸው የአዳም አጫጭር ልቦለዶች ውስጥ ያሉ ገጸ-ልጆች(በራሱ አባባል) የማህበረ-ልቡና ትንተና አድርጓል፡፡ ለጥናቱ ማስኬጃ ሳይኮሴክሿል ማንነት፣ Oedipus complex እና የልቡና ፍርቅነት፣ የጨቅላነት ግንትሮሽ እና የሁለት ሰብዕናዎች መቃየጥ የሚሉ ጽንሰ ሃሳቦች ላይ አትኩሮ የተሰራ ነው፡፡ 

ጥናቱ እነዚህን ጽንሰ ሃሳቦች ይዞ የአሳዳጊዎችን ሚና ያያል የገጸባህሪያቱን ስነልቡና ለመፈከር  ከልዩ ልዩ ሚቶሎጂዎች የወሰዳቸውን መባያዎች ይጠቀማል 

አጥኚው ልጅነት የሚለውን ደረጃ ከኤሪክሰን (Eight ages of man) አምስቱ ደረጃዎች ማለትም ከውልደት አስከ 18 ዓመት ያለው እድሜላይ ወስኖ በዚህ የእድሜ ክልል ውስጥ የልጆችን ስነልቡናዊ እድገት የፍሩይድና ላካንን ጽንሰሃሳቦች በመጠቀም እንዲሁም ሚቶሎጂዎችን በመፈከሪያነት በመጎተት የልጆቹን ስብእናና ያሳዳጊዎቻቸውን ሚና ተመልክቷል፡፡

ይህ ጥናት ገጸባህሪያትን በእድሜ መክፈያ ከፍሎ ልጅነትን ማጥናቱ እና የኔ ጥናት ትኩረት ማለትም እርጅና ሂደት መሆኑ የእርጅና ማህበረ ስነልቡና ከልጅነት ጀምሮ ባሉ ማህበረ ስነልቡናዊ ተቃርኖዎች እያደገ የሚመጣ መሆኑ ያመሳስላቸዋል፡፡ 
ልጅነት በልጅነት ስብዕና ግንባታ ላይ ትኩረት ያደረገ ሲሆን የኔ ጥናት ደግሞ በአካል እርጅና ምክኒያት በማህበረሰብ ውስጥ የሚከሰቱ የሚና ሽግግር፣ ማህበራዊ ግንኙነት፣ ጡረተኝነት ወዘተ በገጸባህሪያቱ ላይ ያስከተሉትን ስነልቡናዊ (psychological) እና ስሜታዊ (Emotional) ለውጦችን  መመርመር ላይ ያተኮረ ነው፡፡ ለዚህም የማህበረ-ስነልቦናዊ የእርጅና ቲዎሪዎች (psychosocial theorys of aging) ላይ እና የኤሪክሰን ማህበረ ስነልቡናዊ እድገት ደረጃ (psychosocial development stages) ላይ ትኩረት ያደርጋል፡፡ 

ምዕራፍ ሦስት፡ 
ትንተና
ይህ ምዕራፍ በተመረጡት አምስት የስብሃት ገብረእግዚያብሄር አጫችር ልቦለዶች ላይ ትንተና የሚደረግበት ነው፡፡ ምዕራፉ አራት ዋና ዋና ክፍሎች ይኖሩታል፡፡ ‹‹እትዬ አልታዬ›› (1981ሀ)፣ ‹‹አሮጊት›› (1981ለ)፣ ‹‹ሞትና አጋፋሪ እንደሻ›› (1981ሐ) እና ‹‹ዘርና አጋፋሪ እንደሻው›› (2008ሀ) እና ‹‹ኤሊን ድንጋይ ያለበስክ›› (2008ለ) በሚሉ አብይ እር እሶች የተከፋፈሉ ሲሆን በየእርዕሶቹ ስር የገጸባህሪያቱን ማህበራዊ እርጅና ፣ የገጸባህሪያቱን ስነለቡናዊ እርጅና  እንዲሁም ሰሜታዊ የእርጅና ለውጦች የሚያሳዩ ንዑሳን ርዕሶች አሉት፡፡ 

3.1. ‹‹እትዬ አልታዬ›› (1981ሀ)

የልቦለዱ አጽመ ታሪክ

ልቦለዱ አምስት ስድስት ሰባትና ሌሎችም ታሪኮች (1981) ከሚለው መድብል ይገኛል፡፡ የልቦለዱ ዋና ገጸባህሪ ሆነው የምናገኛቸው እትዬ አልታዬ የተባሉት የእድሜ ባለጸጋ ናቸው፡፡ አዛውንቷ የእትዬነቱን ዘመን አልፈው ያረጁ ያፈጁ ለመሞት አንድ ሃመስ የቀራቸው የሚባሉ አይነት ናቸው፡፡ እትዬ አልታየ በቀኝ እድሜ ቀጥል ክትፎ ቤት በግራ በኩል በያይነቱ የሬሳ ሳጥን መሸጫ መሃል ላይ ያለው ቤት ውስጥ በጠላ ንግድ የሚተዳደሩ ባልቴት ሲሆኑ  በዋናነት የልቦለዱ ታሪክ በሳቸው ዙሪያ ያጠነጥናል፡፡  የአልታየ ጠላ ቤት አዝማሪ ‹‹..የሁከት መድሃኒት›› ብላ የዘፈነችለት የኩላሊት ሰፈር መገናኛ ከብቸኝነት ለመራቅ ላሚፈልጉ መሸሸጊያ ነው፡፡ በተለይ ብርሃኑና ጥላዬ ሲመጡ አልታየ አቀባበላቸውና ፈገግታቸው የተለየ ነው፡፡ ብርሃኑና ጥላዬ በመጡበት አንድ ቀን እትዬ አልታዬ ከብርሃኑ ጋር እየተቃለዱ ሳለ ሬሳ ሳጥን ሻጩ ገላጋይ መምጣቱንና ተያይዞ ሞትን የተመለከተ ጉዳይ መነሳቱ የእትዬ አልታዬ ከእርጅና ጋር ተያይዞ ያለ የሞት ፍራቻ የልቦለዱ ታሪክ ነው፡፡ በልቦለዱ የሳቸውን እድሜ ለማንጸር የሚጠቅሙ ሌሎች አራት ገጸባህሪያትም ይገኙበታል፡፡ አብራቸው የምታስተናግደው አዛለች፣ የአረቄ ደንበኞቻቸው ብርሃኑና ጥላዬ፣ እንዲሁም የሬሳ ሳጥን ሻጩ ገላጋይ በልቦለድ ታሪኩ የየራሳቸው ሚና አላቸው፡፡ 

3.1.1. የእትዬ አልታዬ ማህበራዊ እርጅና
እትዬ አልታዬ የማህበራዊ እርጅና አጥኚዎች (Socio Gerontologist) ያረጀ ያፈጀ (Old Old) የሚሉት ደረጃ ላይ ያሉ ገጸባህርይ ናቸው፡፡ እርጅና ላይ ያሉ ሰዎች አካላዊ እርጅናቸውን የሚያስተውሉበት መንገድ ከማህበረሰቡ ጋር ጥብቅ ግንኙነት አለው፡፡ በተለይ ለሴቶች ያረጀ ፊት (old face) በርካታ ማህበራዊ ግንኙነታቸውን ያበላሻል፡፡ በተራኪው የእትዬ አልታዬ እርጅና እንዲህ ይገለጻል፡፡ 

እትዬ አልታዬ ፈገግ ሲሉ ሲታዩ ጊዜ በስውር እጅ ይዞ በጭካኔ ሳይሆን እየሳቀ በዝግታ እንደወረቀት ጭርምትምት ያደረጋቸው ይመስላል፡፡ ፊታቸው የሚስቅ መዳፍ ይመስላል፡፡ (መዳፍ አንደማይስቅማ የታወቀ ነው፡፡ ግን አንድ ቀን ሳት ብሎት ቢስቅስ)… (ስብሃት፣ 1981ሀ፡ 30)

እትዬ አልታየ እንደዋዛ እየኖሩ እንደዋዛ ለሞት የቀረቡ ጊዜ በጭካኔ ሳይሆን እያሳሳቀ ወደሞት የሚገፋቸው አዛውንት መሆናቸውን ከተራኪው ገለጻ መረዳት ይቻላል፡፡ እኚህ በርካታ ማህበራዊና ሥነልቡናዊ ማንነታቸውን የሚገነቡባቸውን ዘመናት አልፈው የመጨረሻው ደረጃ ላይ የሚገኙት እትዬ አልታየ በአካላዊና ስነህይወታዊ እርጅናቸው ምክንያት ከታየ መቀዛቀዝ ውጭ በማህበራዊ ሚናቸው እንብዛም የታየ ለውጥ የለም፡፡ 

ባለሞያዎቹ እዚህ እድሜ ላይ ጡረታ (Retirement) ተጠባቂ እንደሆነ ያስረዳሉ ነገር ግን አልታየ ከቤተሰብ አስተዳዳሪነት ወደ ተጧሪነት አልተሻገሩም፤ የኖሩበት ማህበረሰብ እንደሚጠብቅባቸው በእርጅና ዘመናቸው መካሪና አስታራቂም አልሆኑም፤ ከግልሙትና ጊዜያቸው ጀምሮ ከነበሩበት የኮማሪነት ስራ ወደቤተ እምነቶች መሻገር አላሻቸውም፡፡ በአልሸነፍ ባይነት ድሮም ዛሬም ጠላና አረቄ እየሸጡ ሳንቲም ይቆጥራሉ፡፡ 

እትዬ አልታዬ የእትዬነቱን ዘመን የትናየት ጥለውት ሄደው የእማማነቱን ዘመን እንደ ወደማለፉ ብለው ሊያከትሙ ሲኒያቸውን ሊደፉ አንድ ሐሙስ ቀርቷቸው እንዲሁ በዘልማዱ እትዬ እየተባሉ ወርቅ ጥርሳቸውን ብልጭ ድርግም እያደረጉ ጠላ እየጠመቁ አረቄ እየሸጡ ገንዘብና ጊዜ እየቆጠሩ… (ስብሃት፣ 1981ሀ፡ 30)

እድሜያቸው ማክተሚያው ላይ ደርሶ መሬትን ሊቀላቀሏት እያሉ፡፡ አልታየ ዛሬም ይሰራሉ፣ ዛሬም ይሰቃሉ፣ በግራና ቀኝ ያሉት ጎረቤቶቻቸው አንዱ ቤት ህይወትን ተድላን ሌላኛው ሞትን እያስታወሷቸው፡፡ ደስ ያላቸው መስለው ይኖራሉ፡፡ 

ሰው ሲኖር ከሚጠበቁበት ማህበራዊ ጉዳዮች አንዱ ዘር ማስቀጠል (መውለድ) ነው፡፡ እትዬ አልታየ ለዚህ አልታደሉም ልጆችም የልጅልጆችም የላቸውም፡፡ የትዳር አጋር፣ አኩያ ጓደኛ፣ የጠበቀ ግንኙነት ከርሳቸው ጋር የሚፈጥር ቤተሰብም የላቸውም፡፡  ከአንገት በላይ የሆኑ የደመቁ የሚመስሉ ማህበራዊ ግንኙነቶች ግን አሏቸው፡፡ ሰዎች ከውስጣዊ ሁከታቸው ለመሸሽ የእትዬ አልታዬን ቤት መሸሸጊያ ያደርጋሉ፡፡ ለዚህ ነው አዝማሪዋ 

‹‹እንጦጦ ላይ ሆኖ ይታያል ኩላሊት፤ የትያልታዬ ቤት የሁከት መድሃኒት›› (ስብሃት፣ 1981ሀ፡ 29) ያለችው፡፡

አልታዬ ያልከፋቸው ቤታቸው በሳቅና በዋዛ የደመቀ ይምሰል እንጂ ወዲህ አካላዊ እርጅናቸው የሚያሳስባቸው፣ ወዲህ ደግሞ በእድሜያቸው የጎደለው ነገር አለመውለድና ሞት የሚያስፈሯቸው አዛውንት ናቸው፡፡ በውበት ላይ ውበት ለመጨመር ከረዥም ጊዜ በፊት ያስተከሉት ወርቅ ጥርስ በእርጅና ምክንያት የደበዘዘ ውበታቸውን ሲገዳደራቸው አልሸነፍ ባይነታቸውን እናያለን፡፡ 

‹‹አልታዬ ሳሉም በወርቅ አልተሸነፉ በፍቅር ነው እንጂ፡፡ እትዬ አልታዬ ሳሉም ለወርቅ ብለው አልተወሰዱ ለአምሮታቸው ብለው ነው እንጂ እና አሁን ካረጁ በኋላ ለወርቅ ሊሸነፉለት ለዚህ ለብጫ ድንጋይ ባይሆን ለዚህ ለወጣት ይሸነፉለታል እንጂ፡፡ ውስጡን ሳቅ አሉ፡፡ ቢወልዱ ኖሮ እንደሱ ያለ ሳቅ ሳቅ የሚለውን ነበር የሚወልዱ፡፡ ትዝ አላቸው ቅድም ገላጋይ ሳይመጣ አዝኖላቸው ተነስቶ ሲያቅፋቸው፡፡›› (ስብሃት፣ 1981ሀ፡ 33-34)

አልታየ ከማህበራዊ ህይወት የጎደሏቸውን ነገሮች ማስተዋል አይከብድም ፍቅርና ለዚያ የሚጋብዝ ውበት የላቸውም ከረዥም ጊዜ በፊት እንዳበቃላቸው ያስባሉ፡፡ ይህ ደግሞ የእሳቸው ብቻ ሳይሆን በዙሪያቸው ያሉ ሰዎች አመለካከትም ነው፡፡ ለዚህም ነው እትዬ አልታዬ ብርሃኑን ‹‹የዛሬ ሰላሳ ዓመት ተገኝተህ በሆነ›› የሚሉት፡፡  ብርሃኑም እየቀለደ ‹‹…እትዬ አልታየ እዚህ የሉም›› ይለናል፡፡ የዛሬ ሰላሳ አመት እንዳበቃላቸውና እንደሌሉ ሲያስቡ ፈገግታቸው ከፊታቸው እንደመሸ ተራኪው ይነግረናል፡፡ 

ሌላው አለመውለዳቸው ከህይወት የጎደላቸውና አእምሯቸውን የሚያስጨንቃቸው ጉዳይ መሆኑን ማየት ይቻላል፡፡  አልታዬ ባለፏቸው የእድሜ ደረጃዎች ማሳካት ከነበረባቸው ማህበራዊ ጉዳዮች አንዱም የላቸውም፡፡ ትዳር፣ ልጅ እና ባሳኩዋቸው ጉዳዮች ምክኒያት ማህበረሰቡ የሚሰጣቸው ክብር፡፡ 

በግልጽ የተቀመጠ ነገር ባይኖርም ጋለሞታ የሚለው ግላጼ ከዚህ ቀደም አግብተው የፈቱ አልያም የሞተባቸው መሆናቸውን ያሳያል፡፡ ፍቺ ወይም የትዳር አጋር ሞት ደግሞ የእርጅና ዘመንን ስኬታማነት ከሚያጓድሉ ማህበራዊ ጉዳዮች መካከል ተጠቃሽ ናቸው፡፡ 

በተለይ በኛ ማህበረሰብ የእድሜ ባለጸጋነት በራሱ የሚያሰጠው ክብር እንዳለ ሆኖ አዛውንቱ የሚገኙበት ቦታም የራሱ አስተዋጾ አለው፡፡ ቢወልዱ ልጃቸው እሱን የመሰለና ያከለ ሊሆን እንደሚችል ከሚያስቡት ብርሃኑ ጋር የሚጫወቱት ቀልድ አዘል ጨዋታ ከእድሜያቸው አንድ ሶስተኛው ላይ እንዳሉ እንዲያስቆጥራቸው አድርጓል፡፡ የአልታዬ እድሜ ከስራና ጥረት ገሽሽ ብሎ ማህበረሰቡ የሚጠብቅባቸውን የአዛውንትነት ሚና የሚወጡበት ቢሆንም ህይወታቸው ከጠላቤታቸው በራፍ እንደማይዘል፤ ማህበራዊ ግንኙነታቸውም ከጠላ ጠጪ ደንበኞቻቸው ጋር ብቻ የተወሰነ እንደሆነ በታሪኩ ከሚነሱት ጉዳዬች መረዳት ይቻላል፡፡ 

3.1.2. የእትዬ አልታዬ ስነልቡናዊ እርጅና
የእርጅና ስነልቡናዊ ለውጦች የሚከሰቱት በአካላዊ እርጅና፣ ማህበራዊ እርጅናና የእድሜ ርጅና ምክኒያት በሚኖሩ ጫናዎች መሆኑን እነ ሚትረር እንደሚገልጹ በዳራውላይ ለመግለጽ ተሞክሯል፡፡  በዚህም የተነሳ የአልታየን ማህበራዊ እርጅና ስናይ ስነልቦናዊ እርጅናቸው አብሮ ታይቶናል፡፡
ፍሮይድ እንደሚለው ህይወታችን እንደ ድፍረትና/ፍራቻ ፍቅርና/ጥላቻ ባሉ በተቃርኖ ግጭቶች የተሞላች ነች፡፡ ይህ የሚፈጠረው ደግሞ  በእውነታው (realistic)  በአለመረጋጋት (neurotic) እና  ስነምግባር (moral) አማካኝነት ነው፡፡ በእትዬ አልታየ ህይወት  የሚታየው እውነታ በእርጅና ምክንያት ፊታቸው የተጨማደደ ወረቀት መምሰሉ፤ ለጌጥነት ያስተከሉት ወርቅ ጥርስ ከሳቸው ውበት አይሎ እያንጸባረቀ ውበታቸውን መገዳደሩ ነው፡፡ በሌላ ገጽ ደግሞ የውበት መርገፍ ደምቆ ያለመታየት ፍርሃት፣ የሞት ፍርሐት አለ፡፡ እትዬ አልታየ ለሬሳ ሳጥን ሻጭ ጎረቤታቸው ገላጋይ 

‹‹… እኔ እልታዬወርቅ አፈር ፈርቼ ነው ወይስ ተጠይፌ ነው ሳጥን ውስጥ እምታፈን አልታዬ ማን እንደሆነች ባታውቅ ነው ልጄ ሰሌኔን ለብሼ ነው ምተኛ…›› (ስብሃት፣1981ሀ፡ 33) 

በማለት ሞት ለሳቸው ተራ ነገር መሆኑን ሊያሳዩ ይሞክራሉ፡፡ በተቃራኒው ደግሞ ይህንን ያሉበትን ምክኒያት ሰንመለከት ገላጋይ አየኝ ብለው ብቻ መሆኑ ለሞት ያላቸውን ፍራቻና በሬሳ ሳጥን ሻጩ ጎረቤታቸው ምንም ምቾት እንዳልተሰማቸው ማስተዋል ይቻላል፡፡ ይህ ምቾት ማጣት ደግሞ በእርጅናቸው ምክኒያት ለሞት እንደቀረቡ ከማሰባቸው የመነጨ ነው፡፡ ሌላው በግራ ያለው የሬሳ ሳጥን ሻጩ ጎረቤታቸው ገላጋይ በር ላይ የቆመው የሬሳ ሳጥን የትዬ አልታየን የሞት ፍራቻ የሚወክል ነው፡፡ 

‹‹የትዬ አልታዬ የግራ ጎረቤት ‹ልዩልዩ በያይነቱ ጠቅላላ የሬሳ ሳጥን መሸጫ መደብር ቤት አስተያየት አናደርጋለን› የሚል በቀይ የተጻፈበተ ቆርቆሮ ከበሩ በላይ ተሰቅሎ አንድ ጥቁር የሬሳ ሳጥን ግድግዳውን ተደግፎ ዘብ ቆሞአል፡፡›› (ስብሃት ፣1981ሀ፡ 29) 

የሬሳ ሳጥኑ ጥቁር መሆኑ በራሱ በዙሪያቸው የሚያንዣብብ ጨለማ፣ አደጋ፣ ሞት እንዳለ የሚያሳይ ምልክት ነው፡፡ 

ለውበት መርገፍ ያላቸውን ፍራቻ ደግሞ ‹‹…አላወልቀውም ይህን እኔ አልታዬ ነኝ በወርቅ የምሸነፍ…›› (ስብሃት፣1981ሀ፡ 33) በማለት የውበት መርገፍና አካላዊ እርጅና ፍራቻቸውን ከውስጣቸው ጋር በማውራት አለመሸነፋቸውን ለራሳቸው ማሳመን ይሞክራሉ፡፡ ከጎረምሳው ብርሐኑ ጋር ያሹትን የመዳራት ፍላጎት ስነምግባራቸው እንዲሸሽጉት ያስገድዳቸዋል፡፡ ስለሆነም

‹‹አይ አንተ! የዛሬ ሰላሳ ዓመት ተገኝተህ በሆነ…… እሱላይ ነው ጉዱ ይኸውልህ፡፡ እኔ ደሞ አሁን የለሁም›› ይላሉ፡፡ (ስብሃት፣1981ሀ፡ 32) 

‹‹አልታዬ ሳሉም በወርቅ አልተሸነፉ በፍቅር ነው እንጂ፡፡ እትዬ አልታዬ ሳሉም ለወርቅ ብለው አልተወሰዱ ለአምሮታቸው ብለው ነው እንጂ እና አሁን ካረጁ በኋላ ለወርቅ ሊሸነፉለት ለዚህ ለብጫ ድንጋይ ባይሆን ለዚህ ለወጣት ይሸነፉለታል እንጂ፡፡ ውስጡን ሳቅ አሉ፡፡ ቢወልዱ ኖሮ እንደሱ ያለ ሳቅ ሳቅ የሚለውን ነበር የሚወልዱ፡፡ ትዝ አላቸው ቅድም ገላጋይ ሳይመጣ አዝኖላቸው ተነስቶ ሲያቅፋቸው፡፡›› (ስብሃት፣1981ሀ፡ 33-34)

በዚህ ትረካ ተራኪው የአልታየን የተለያዩ ፍላጎቶችና ባህሪያት ፍንትው አድርጎ ያሳየናል፡፡  ቀዳሚው ነገር አዛውነቷ በቀደመ ጊዜያቸው ለስሜታቸውና ለፍቅር ከቁስ ይልቅ ቦታ እንደሚሰጡ ያሳያል፡፡ ምንም እንኳን ወደሃሳብ የወሰዳቸው ወርቅ ጥርሳቸው ቢሆንም አእምሯቸው ለአምሮታቸውና ለስሜታቸው ሲሉ የሚወሰዱ መሆናቸውን  ያሳየናል፡፡  ‹‹...ባይሆን ለዚህ ለወጣት ይሸነፉለታል እንጂ፡፡ ውስጡን ሳቅ አሉ፡፡...›› እዚህኛው ሃሳብ ላይ ስናተኩር ደግሞ አልታየ ላዩን የለሁም ይበሉ እንጂ  የዛሬ 30 አመት እንዳበቃላቸው ይናገሩ እንጂ አሁንም ድረስ ለሰሜታቸውና አምሮታቸው የሚወሰዱ ሴት ናቸው፡፡ ነገር ግን በአብዛኛው ማህበረሰብ ባህል አዛውንት ወንዶች የወሲብ አጋር ወጣት ሴቶች ቢኖሯቸው አይገርምም ለአዛውንት ሴቶች ግን ወጣት ወንድ ማግባትና በወሲብ አጋርነት መያዝ ከባድ ነው፡፡ (George Zgourides, 2000, 144 )፡፡ በዚህ ማህበራዊ አስተሳሰብ የተገነባው የአልታየ ስነምግባር ራሳቸውን እንዲሰበስቡ ያስገደዳቸው ይመስላል፡፡ 
George Zgourides (2000) እንደሚያስረዳው እርጅና እድሜ ላይ ያሉ ሰዎች ብዙውን ጊዜ ወደኋላ ያሳለፉትን ጊዜ በማየት የነሱን ህይወት ትርጉም ለማወቅ(ለመስጠት) ይሞክራሉ፡፡ ባልታየ ህይወትም የሚታየው ይኸው ነው፡፡ 

‹‹አይን መክፈት ነው፡፡...›› ይላሉ እርጅናን ሲገልጹት ‹‹... ያ በልጅነት ችኮላ ነፋስና በጉርምስና ፍላት ትኩሳት ይሰማን የነበረው ፍርሃት ስጋት ብስጭት ኃዘን፤ ያ ሁሉ ብድግ ፍርጥ፤ ያሁሉ ተስፋ ያስቆርጥ እንጀት ይበላ ደም እንባ ያስለቅስ የነበረው ጭንቀት ለካስ ያልነበረ ኖሯል፡፡ ትንሽ ልጅ በጭለማ የሚሰማው የጅብ ጩኽት ኖሯል፡፡ ከንቱ ጋጋታ፡፡ ከንቱ!›› አሉና መለኪያቸውን ብድግ አርገው ግልብጥ አደረጉት፡፡›› (ስብሃት፣1981ሀ፡ 35) 

አልታየ ያለፈው ህይወታቸው የሚሰጣቸው ትርጉም የገለጹትን ይመስላል፡፡ ያሁሉ የመጡበት ሰባት ደረጃ አሁን ላይ የሚሰጣቸው ትርጉም ምንም ነው፡፡ ምክነያቱም እርጅናቸውን ሰኬታማ ሊያሰኝ የሚችል አንዳች ነገር የለውም፡፡ በዚህ ምክነያት ተሰፋ በመቁረጥ ተውጠዋል፡፡ ተስፋ መቁረጣቸውን ያለፈውን ለማስተካከል ጊዜ የማይሰጣቸውን ሞት ፍርሃት ወሯቸዋል፡፡  

ከዚህ ውጪ በዚሁ ለፍልስፍና የቀረበ ንግግራቸው ከህይወት ያገኙትን ትምህርትና የአእምሮ ብስለት ማየት ይቻላል፡፡ ይህ የአይምሮ እድገትና ብስለት ‹‹አይነ መክፈት ነው›› ብለው በገለጹት የእርጅና እድሜ ምክኒያት የመጣ ለመሆኑ ህይወትን ሲኖሯት ያን ያክል ያልተረዷት መሆኑ ምስክር ነው፡፡ 

3.1.3. የእትዬ አልታየ እርጅናና የስሜት ለውጦች 
የእርጅና ጥናት ባሙያዎች እንደሚሉት በተለይ ስኬታማ የሆነ ህይወት የነበራቸው አዛውንቶች ከወጣቶች ይልቅ ደስተኛ ሆነው ይታያሉ፡፡ አርኪ ማንነት (ego integrity) በዚህ ወቅት ይዳብራል፡፡ የአልታየ እርጅና ከላይ እንዳየነው ስኬታማ የሚባል አይደለም፡፡ በዚህም ምክኒያት በተደጋጋሚ የስሜት መለዋወጥ ይታይባቸዋል፡፡ ምንም እንኳን ከላይ ለማየት እንደሞከርነው የተለያዩ ስሜቶቻቸውን ለመሸፈን የሚሞክሩ ቢሆንም በአልታዬ ህይውት ተስፋ መቁረጥ (despair) ጎልቶ ወጥቷል፡፡ 

አልታየ በመጨረሻ ለብርሃኑ ስለእርጅና ከተናገሩና የሁሉን ነገር ከንቱነት ካስረገጡ በኋላ መለኪያቸውን አንስተው ጭልጥ በማድረግ እስካሁን ያልተቀበሉትን የሚያቃጥል እውነት በሚያቃጥለው አረቄ አወራርደው ይውጡታል፡፡ 

3.1.4. የእትዬ አልታየ እርጅና ስኬት ሲለካ
ስኬታማ እርጅና (successesful aging) በእርጅና ወቅት ላይ 
65ፐርሰንት ያህሉ የአካል (physical)፣ አእምሮ (mental)ና ማህበራዊ (social) ጥንካሬ ያካትታል፡፡ ከዚህ አንጻር የአልታየን የእርጅና እድሜ ስኬታማነት ስነፈትሽ ጠላ ጠምቆ እራስን ለማስተዳደር የሚያስችል አካላዊ ጥንካሬ፤ የአሳለፉትን ጊዜ ከንቱነት ጨምሮ ሌሎች ጉዳዮችን ለመረዳት የሚያስችል አእምሯዊ ብቃት እንዳላቸው እናያለን፡፡ ማህበራዊ ግንኙነታቸው ግን የተገደበ ነው፡፡ ይህ ደግሞ ሰነልቡናዊ ለውጥን ያስከትላል የሚከሰተው ስነልቡናዊ ለውጥ ከላይ እንዳየነው አሉታዊ ስለሆነ የአልታየ የእርጅና ዘመን ስኬታማ ነው ማለት አይቻልም፡፡ 

3.2. ‹‹አሮጊት›› (1981ለ)

የለቦለዱ አጽመ ታሪክ

‹‹አሮጊት›› (1981ለ) በአምስት ስድስት ሰባትና ሌሎችም ታፈሪኮች መድብል ውስጥ የምናገኘው አጭር ልቦለድ ሲሆን ልቦለዱ በአንዲት ቀጠንና ጠየም ያሉ እብድ ነገር ግን ጤነኛ የሆኑ በሁለት ማንነት የሚኖሩ አሮጊት ገጸባህሪ ላይ ያጠነጠነ ነው፡፡ ታሪኩን የሚነግረን ወጣት አሮጊቷ ድንገት በተከሰቱበት የምሽት ጭፈራ ቤት ውስጥ የተገኘ ታዛቢ ነው፡፡ አሮጊቷ ወደ ጭፈራ ቤቱ ከገቡ በኋላ የሚጮኽውን ሙዚቃ አስቁመው እሳቸው ለመዝፈን ይሞክራሉ፡፡ ነገርግን ዘፈናቸው ወጥነት የሌለውና የተዘበራረቀ ነበር፡፡ ምክኒያቱም በመዘባረቃቸው ምክኒያት እብድናት መባልን ሰለሚፈልጉ ነበር፡፡ በመዘባረቃቸው ምክንያትም ጠጪዎቹ ጎረምሶች አንቀበልም ሲሏቸው ተከፍተው እተራኪያችን አጠገብ በመቀመጥ ስለእብደታቸውና ያለፈ ታሪካቸው የሚያደርጉትን ጨዋታ ነው የሚተርክልን፡፡ አሮጊቷ የደና ዘር ልጅ እንደነበሩና አንዲት ሴት በአረቄ መደሃኒት እንዳጠጣቻቸው ይነግሩታል፡፡ እብደቱ እንደጀመራቸው በድንጋይ ሰው ይመቱ እንደነበረና በኋላ ሲያስሯቸው እንደተውት ያጫውቱታል፡፡ ደዚያም የተለያዩ የልጅነት ጨዋታዎችን ሲያጫውቱት ያመሹና በመጨረሻ ለእራት የሚሆናቸውን ሳንቲም ለምነውት ይሄዳሉ፡፡ ምንም እንኳን ተራኪው የሚነግረን ከአሮጊቷ እርጅና ይልቅ እብደታቸውን ቢሆንም በእያንዳንዱ ዲሰኩራቸው ውስጥ በስተእርጅና ያስተናገዷቸውን ማህበራዊና ስነልቦናዊ ለውጦች እናስተውላለን፡፡ 

3.2.1. የአሮጊቷ ማህበራዊ እርጅና  

በአብዛኞቹ የስብሃት ልቦለዶች እንደሚታዩት ገጸባህሪያት ‹‹አሮጊት›› በሚለው አጭር ልቦለድ ውስጥ የሚገኙ አሮጊት ገጸባህሪም በዝቅተኛ ማህበረሰብ አኗኗር ውስጥ ያሉ ባልተሳካ ህይወት ዘመናቸው ምክኒያት ያልተሳካ እርጅና ያላቸው አዛውንት ናቸው፡፡ በሃገራችንም ሆነ በሌሎች ሃገራት ማህበረሰብ እዚህ እድሜ ላይ ያሉ ሰዎች የሚንከባከቧቸው ልጆችና የልጅ ልጆች አልያም ተቀዋማት ያስፈልጓቸዋል፡፡ አሮጊቷ ግን በልመና እራሳቸውን የሚያስተዳድሩ የእድሜ አንጋፋ ናቸው፡፡ 

በማህበረሰቡ ውስጥ እንደየ ባህሉ አዛውንቶች ቀደሞ ከነበራቸው የተለየ ሚና ይኖራቸዋል፡፡ በአሮጊቷ ህይወት ውስጥ ግን በወሬ መሃል እውነት ይሁን እብደት በማይታወቅ ንግግር የሚያነሱት የጠጅ ቤት ንግድ በለቤት በስተቀር የቀደመም አሁን ያለም ምንም አይነት ሚና አናገኝም፡፡ በጡረታ የተውት ስራ ማንሳት እንደማንችለው ሁሉ አሮጊቷ በጧሪ በልጅና የልጅ ልጆች ያልተከበቡ በማህበረሰቡ ውስጥም ከቀጭንና ጠይም አሮጊትነታቸው የተሻገረ ማንነትና ሚና የሌላቸው ሰው ናቸው፡፡ ይህንን ብቸኝነታቸውንን ሚና አልባ ማንነታቸውን ለመሸሽ እብደትን እንደሽፋን የሚጠቀሙ ጤነኛ እብድ ናቸው፡፡ እርግጥ በሃገራችን አብዛኞቹ ባህሎች እንደሚጠበቀው የአዛውንት ተግባር ለጸሃይና ለተራኪያችን ወጣት ምክር ለመለገስ ይቃጣሉ፤


‹‹ስሙኒ ይበቃያል ልዥየ፣ እምብዛም መለገስ ያከስራል፡፡›› ወደ ጸሃይ ዘወር ብለው፤


‹‹ልምከርሽ ልዥየ፡፡ ይህን ጎረምሳ አትልቀቂው የሚያጠግብ ወንድ ባይኑ ያስታውቃል፡፡ ወይነየ ወጣት በሆንሁ!›› (ስብሃት፣ 1982ለ፡ 17) 
በእብደታቸውም ሆነ ጤንነታቸው ውስጥ ሰለወላጆቻቸው እንጂ ትዳርና ልጆቻቸው የሚያወሩት ነገር ሰለሌለ የትዳርና ቤተሰብ ሁኔታቸውን ማወቅ አይቻልም፡፡ በዚህም ምክኒያት ፍሬያማነትና እና ጥሩ ግኝኑነት መፍጠር ከሚለው የኤሪክሰን ማህበረ-ሥነልቡናዊ እድገት ይልቅ ከሃላፊነት መራቅና ራስን ማግለል በአሮጊቷ ህይወት ጎልቶ ይታያል፡፡ በርካታ ወጣትና መዝናናት የሚፈልጉ ወጣቶች በተገኙበት ጭፈራ ቤት ውስጥ እኚህ እድሜ ልብሳቸውና መልካቸውን ያጸየማቸው አሮጊት መገኘት በራሱ የተለዩ መሆናቸው ነው፡፡ 

ማህበራዊ ግንኙነታቸው በጥርጣሬ የተሞላ መሆኑ የሚነሳ ጉዳይ ነው፡፡ 


አም! ይህች አረቄ ግሩም ናት አየለች መድሃኒቱን ያጠጣችኝ ባረቄ ነበር፡፡ እቺ አባብ!! እኔን የጎዳች መስሏት፡፡ አንየስ ርስቱ ምኔም አይደለ፡፡ ይልቅ ኩነኔ ከመግባት አንዲሁ ብትለምነይ እተውላት አልነበርም? ያን የመሰለ የጠዥ ንግድ እያለይ መቸ ርስቱን እፈልግ በር? ግን በሰማይ ብየት እንፋረዳለን፡፡ በጭራሽ አልተዋትም፡፡ እንዲያውም የሰማይ ብየት በር ለስዋ አይከፈትም፡፡፡ ምናለች በለይ! እንዲህ ነዋ፡፡ (ስብሃት፣ 1981ለ፡ 11)

አሮጊቷ ያሳበደቻቸው ሴት እንዳለች ያምናሉ፡፡ አሁንላይ ጤኘኛ መሆናቸውንም አይክዱም፡፡ ነገር ግን በጥርጣሬ የተሞሉ በመሆናቸው በድጋሚ ታሳብደኛለች በሚል ስጋት ጤነኛ መስለው መታየት አይፈልጉም፡፡
3.2.2. የአሮጊቷ ሥነልቡናዊ እርጅና
ከላይ እንዳልኩት የአንድን ሰው የእርጅና ስነ ልቡና መልካም ከሚያደርጉት ጉዳዮች መካከል ዋናው ማህበራዊ ግንኙነት ነው፡፡ ማህበራዊ ህይወት ውስጥ ደግሞ ከላይ ያነሳናቸውን እንደ ቤተሰብ፣ ግለሰባዊ ሚና ትዳርና ጓደኝነት የመሳሰሉት ይካተታሉ፡፡ ከዛውጪ የእርጅና ስነለቡናዊ ለውጦች በአካላዊና ክሮኖሎጂካል እርጅና ምክኒያት ይከሰታሉ፡፡ 


‹‹…እብደቱ እንደዠመረይ ሰሙን ወራትና ዘበናት ሰው መፈንከት እወድ ነበር፡፡ ዛድያም አንድ ሁለተዜ ሲጠፍሩይ ግዝየ ተውሁት፡፡ አሁን መሳደብ ብቻ ነው፡፡ ደምወ አሁን ተሳደብሽ ብለው ቢያስሩይ ስድቡን እተው ነበር፡፡…›› (ስብሃት፣ 1981ለ፡ 10)

አእምሮውን የሳተ ሰው እንዲህ አይነት ንግግር አይናገርም፡፡ መምታቱ ስላስከሰሰው አለመምታትን መፍትሄ አያደርግም፡፡ አእምሮን ከመሳት ይልቅ አሮጊቷ የሰዋይን ማየት ልመና በተለይም እንደሳቸው ጊዜ የነበረውን ለነጠቀው ሰው ከሚያስከትለው እፍረት ለመላቀቅ እብደትን ሰበብ ያደረጉት ይመስላል፡፡ ይሁን እንጂ እብደቱንም ሙሉ ለሙሉ አልተቀበሉትም፡፡  ምክኒያቱም በእብደታቸውና ድህነታቸው ምክኒያት በእድሜ ያገኙትን አንቱታ ተነጥቀዋልና፡፡ አሮጊቷ ከማህበረሰቡ ዘንድ በተለያየ ምክንያት ሊያገኙት የሚገባውን የአንቱታ ክብር አላገኙም 


‹‹ዘወር በይ ባክሽ፤ ሺት!›› አመናጨቃቸው፡፡ 


‹‹ዘወር በይ አንየን ማን መሰልሁህ አንተ ወንድምየ የራስ አበበ መድፍ ተኳሽ ነው፡፡ ያንዷዷዋል››


አውራ ዶሮው እንደማርለን ብራንዶ ቀስ እያለ እየተንቀባረረ፤ ‹‹አንቺስ ምንድነው ስራሽ›› አላቸው 


‹‹ድርወ የትልቅ ሰው ልዥ ነበርሁ አሁን ግን እብድ ነይ ኽ! ኽ! ኽ! እንዳንተ ያለው እንኳ አንቺ ይለያል ኽ! ኽ! ኽ!›› (ስብሃት፣ 1981ለ፡ 8-9) 

አንድም በማህበራዊ ደረጃቸው ምክንያት ሌላም በአሮጊትነታቸው ምክኒያት የሚጠብቁት የአንቱታ ክብር እንደነበረ ለማሳየት ይሞክራሉ፡፡ ከዛውጪ ከዚህ ንግግራቸው አሮጊቷ በኤሪክሰን ማህበረስነልቡናዊ የእድገት ደረጃ መሰረት ማንነታቸውን መወሰንና ማዳበር በነበረባቸው የወጣትነት (12-18ዓመት) እድሜያቸው ከራሳቸው ማንነት ይልቅ የቤተሰቦቻቸው ማንነት ጥላ ስር የነበሩ ሰለሆነ በእርጅናቸው ዘመን ከሚና ግራ መጋባት (role confusion) ውስጥ መውደቃቸውን እናስተውላለን ‹‹አንቺስ ምንድነው ስራሽ›› ለሚለው ጥያቄ የሰጡት ‹‹ድሮ የትልቅ ሰው ልጅ ነበርኩ…›› የሚል ምላሽም ይህን ያሳያል፡፡ 

አሮጊቷ የሚያወሩት የቅርብ ታሪክ የላቸውም ሁሉም ነገር ድሮ ነው፡፡ የልጅነት ጊያቸው ካበቃ በኋላ ያሳለፉት ጊዜ ለሳቸው ውጤታማ እንዳልነበረ ያስባሉ ማለት ነው፡፡ ያሳለፉት ህይወት እንደቀንበር የከበዳቸው ናቸው፡፡ ለከበደው ህይወታቸው መመካኛ ይፈልጋሉ፡፡ መድሃኒት በመቅመሳቸውና በማበዳቸው ምክኒያት ለዚህ አይነት ኑሮ እንደተዳረጉ እራሳቸውን ለማሳመን ይጥራሉ፡፡ 


ይልቅ ኩነኔ ከመግባት አንዲሁ ብትለምነይ እተውላት አልነበርም? ያን የመሰለ የጠዥ ንግድ እያለይ መቸ ርስቱን እፈልግ በር? ግን በሰማይ ብየት እንፋረዳለን፡፡ በጭራሽ አልተዋትም፡፡ እንዲያውም የሰማይ ብየት በር ለስዋ አይከፈትም፡፡፡ ምናለች በለይ! እንዲህ ነዋ፡፡ (ስብሃት፣ 1981ለ፡ 11)

ህይወታቸውን ወደኋላ ሲፈትሹ ያገኙት ባዶ ነገር ነው፡፡ ለዛ ደግሞ ሃላፊነት የሚወስድላቸው አካል ይፈልጋሉ፡፡ ለዚህም እግዜርን ያማርራሉ፡፡

‹‹ግን አህያ በጣም ያሳዝነያል፡፡ ሲጮህ ሰምተህየለ የሀዘን ጩኽት ነው፡፡ የሀዘን ቀፎ፤ የሀዘን ጥሩንባ፡፡ ‹‹እህል ይጫንብያል፤ እንጨት፣ ጭድ፣ ሁሉ ነገር ይጫንብያል፡፡ ዥርባዬ እስኪቆስል ስድብም ሳቅም ይጫንብያል መከላከያ ቀንድ የለይ የሚከራከርልይ የለ፡፡ በምን ፈረድክብይ›› ብሎ እግዜርን ያማርራል፡፡ ደምወ እውነቱን ነው፡፡ በምን ፈረደበት ታድያ እግዜር አያዳላም ትለያለህ አንዱን አህያ አንዱን እብድ ፤ሌላውን ደምወ ንጉስ አርጎ ሲፈጥር ከዚህ የበለጠ ማዳላት ከየት ይምጣ›› (ስብሃት፣ 1981ለ፡ 16)

ያህያው ጩኽት ያሮጊቷ ጩኽት ነው፡፡ እየደረሰባቸው ላለው እንግልት እግዜሩን ጨምሮ የሚከላከልላቸው ሰው እንደሌለ ይሰማቸዋል፡፡ ከቤተሰብ ውጪ የፈጠሩት ቅርብ ግንኙነት ሰለሌለ ሰው ሁሉ እሳቸውን ላይ የተነሳ እንደሆነ የሚያስቡና እራሳቸውን ያገለሉ (Isolated) የሆኑ ይመስላል፡፡ 

ልክ አልታዬ እርጅና ላይ እንዳየነው ሁሉ አሮጊቷም ‹‹ ወይኔ ወጣት በሆንኩ›› ይላሉ፡፡ ጨርነቱና መልካምነቱ የሳባቸውን ተራኪያችን ወጣት ለፍቅር ቢመኙትም ማህበረሰቡ ያሰረፀባቸውሰ ስነምግባራቸው ግን ይህንን ይከለክላቸዋል፡፡ ከራሳቸው ይልቅ ፀሃይ እንድትቀርበው ይመክሯታል፡፡ 

3.2.3. የአሮጊቷ እርጅናና ስሜትታዊ ለውጦች

Kalat (2008፡188) እንደሚለው አዛውንቶች ባሰለፏቸው የህይወት ውጣ ውረድ ምከክኒያት የእርጅና ዘመናቸው ላይ ስሜታዊ ይሆናሉ፡፡ የአሮጊቷን ስነ ልቡና በቀላሉ በሚቀያየረው ስሜታቸው ማየት እንችላለን፡፡ የአዛውንትነት እድሜላይ ከወጣትነት የተሻለ ስሜትን የመቆጣጠር ችሎታ እንደሚኖር ቢጠበቅም አሮጊቷ እርጅናቸው ሰኬታማ ስላልነበር በቀላሉ መጥፎ ስሜት (negative emotion) ውስጥ ይገባሉ፡፡ ይሁን እንጂ ከመጥፎ ሰሜቶች በቶሎ ማገገምም ሌላው እዚህ እድሜላይ የሚጠበቅ ሁነት ነው፡፡ አዛውንቱ ይሁነኝ በለው መጥፎ ሁነቶችን ወደጎን በመተው ቶሎ ወደቅን ሰሜቶቻቸው ይመለሳሉ፡፡ 

‹‹ምነው ልጆቼ አትቀበሉም›› አሏቸው፡፡

‹‹ዘባረቁት እማማ እንዴት እንቀበል››አላቸው

‹‹ዋ! ልዥየ ካልዘባረቅሁማ ምኑን አበድሁት››…

‹‹ለይላ ዘፈን ላውርድላችሁ ይሆን ወይም የጎጃም ወይም የምንጃር ወይም…››. (ስብሃት፣ 1981ለ፡ 7)

ዘባረቁትም አንፈልግምም እየተባሉ ሴትየዋ ከዛ ስሜት ለመውጣት እንደገና ‹‹ብንጫወትሳ ልጆቼ››ይላሉ፡፡ እንደገና እሺታቸውን ይጠይቃሉ፡፡ 

በሌላ በኩል ተራኪያችንን ወጣት የልጅ ጨዋታ ሲያጫውቱት እንዴት በቀላሉ ሰሜታቸው እንደሚነካና በተመሳሳይ እንዴት በቃላሉ ከመጥፎ ስሜት መውጣት እንደሚችሉ እናያለን

‹‹...አናስገባም ዛሬ!›› ድንገት የጨዋታው መንፈስ ከፊታቸው ተገፈ ይለናል አናስገባም ዛሬ በማለቱ ‹‹ምነው ልዥየ ፤ እብድ ናት ብለህ ነው አናስገባም ዛርየ የምትለይ›› ሲሉ ይጠይቁታል አይናቸው እንባ እያቀረረ፡፡ አይዞዎት በሎ በመጀመሪያው ዙር ማስገባት የጨዋታው ደምን ስለማይፈቅድ እንጂ በሚቀጥለው ሊያሰገባቸው እንደነበር ሲነግራቸው ሐዘኑ በአንድ አፍታ ለቋቸው አስምለውት ጨዋታውን እንደገና ለመጀመር ሲዘጋጂ ያሳየናል፡፡ (11-13) አሮጊቷ መጥፎ ስሜቶች ውስጥ እንደገቡ ብዙ ጊዜ አይዘልቁም ቶሎ እራሳቸውን ከዚያ ሰሜት ለማውጣት ይሞክራሉ፡፡ 

3.2.4. የአሮጊቷ እርጅና ስኬት ሲለካ
አሮጊቷ ማህበራዊ ግንኙነታቸው የተበላሸባቸው እያለፏቸው በመጧቸው የማህበረስነለቡናዊ እድገት ደረጃዎች ሁሉ፡፡ በሽንፈት የመጡ ገጸባህሪ መሆናቸውን ያለፈ ታሪካቸውን በሚተርኩበት ጊዜ መገንዘብ እንችላለን፡፡ በህይወታቸው ያፈሩት ቋሚ ነገር፣ ሰርተውት የለፉት ማስታወሻ ወዘተ. ምንም በህየወታቸው የለም በእርጅና ማህበረ ስነለቡና እይታ ደግሞ የጎደለው ያላሳካው ነገር እንዳለ የሚሰማው አዛውንት ግለሰብ እርጅናው ሰኬታማ አይደለም፡፡
3.3. ‹‹ሞትና አጋፋሪ እንደሻው›› (ስብሃት፣ 1981ሐ) እና ‹‹ዘርና አጋፋሪ እንደሻው›› (ስብሃት፣ 2008ሀ)
     የልቦለዱ አጽመ ታሪክ

‹‹ሞትና አጋፋሪ እንደሻው›› (1981ለ) በአምስት ስድስት ሰባትና ሌሎችም ታሪኮች መድብል ውስጥ የሚገኝ አጭር ልቦለድ ነው፡፡ ልቦለዱ የሚያሳየው አጋፋሪ እንደሻው የሚያደርጉትን የሞት ሽሽት ነው፡፡ አጋፋሪ የ66 አመት አዛውንት ሲሆኑ ስንቅ ጭኖ የሚከተላፈቸው በቅሏቸውን ይዘው ሞት የለም ባሉበት እየዞሩ አንድ ቦታ ሳይረጉ የሚኖሩ የእርጅና ዘመን ጅማሮላይ ያሉ ገጸባህሪ ናቸው፡፡ አጋፋሪ ከለታት አንድቀን እጓደኛቸው ቤት ጠላ ሲጠጡ ትን በሏቸው በትንታ ምክኒያት ከሞት ጋር ሲታገሉ፤ ከቆሪጥና ተክለሐይማኖት ጋር ሞትን በፈረስ ጉግስ አሸንፎ ለማምለጥ የሚያደርጉት ምክክርና ትግል የለቦለዱ ይዘት ነው፡፡ 

‹‹ዘርና አጋፋሪ እንደሻው›› (ስብሃት፣ 2008ሀ) ቦርጨቅ በተሰኘው የአጭር ልቦለድ መድብል ውስጥ የሚገኝ ነው አጋፋሪ ሞት ሳይቀድማቸው ብዙ ልጆችን ዘርን ተክተው ማለፍ ስራ ላይ ተጠምደው ወላድ አለች በተባለበት ሁሉ እየዞሩ እስከ 88 ዓመታቸው ድረስ ለዘር ሲለፉ የሚያሳይ ልቦለድ ነው፡፡ አጋፋሪ ለዘር ሲሉ የሚደርሱበት ቦታ በመብዛቱ ማጭዴ ቂጥኝ የተባለው የአባለዘር በሽታ ተጠቂ ሲሆኑ ይነግረናል፡፡ 

‹‹ሞትና አጋፋሪ እንደሻው›› (1981ሐ) እና ‹‹ዘርና አጋፋሪ እንደሻው›› (2008ሀ) አጫጭር ልቦለዶች በአንድ አዛውንት ገጸባህሪ ህይወት ላይ ማተኮራቸው ያመሳስላቸዋል፡፡ ገጸባህሪው አጋፋሪ እንደሳው የመጀመሪያው ታሪክ ላይ ለጥቂት ሊያሸንፋቸው የነበረውን ሞት ዘር በመተካት ለማሸነፍ ሲተጉ በሁለተኛው ታሪክ ያሳየናል፡፡ የኋለኛው የፊተኛው ቀጣይ በመሆኑ ሁለቱ አጫጭር ልቦለዶች በአንድ ተተንትነዋል፡፡  

3.3.1. የአጋፋሪ እንደሻው ማህበራዊ እርጅና  

አጋፋሪ በዚህ የጡረታ እድሜያቸው ራሳቸውን የሚያስተዳድሩበት ሃብት ንብረት አላቸው፡፡ በዛላይ አጋፋሪ የማዕረግ ስም እንደመሆኑ በእድሜያቸው የሰሩት ኣንዳች ነገር እንዳለ እናያለን፡፡


አጋፋሪ እንደሻው የትም ቢሄዱ የሳምነት ስቅ ተጭኖ የሚከተላቸው በቅሎ ነበራቸው አጋፋሪ እንደሻው ካደባባይ ከችሎት ከቤተሰኪያን ወይም ከጉዞ ሲመለሱ ገና ከበቅሎ ሳይወርዱ አሽከሮቻቸውን…..(ስብሃት፣ 1981ሐ፡ 77)

አጋፋሪ የሚጋልቡት ፈረስ ስንቅ ጭኖ የሚከተላቸው በቅሎ የሚሸኙዋቸውና የሚቀበሉዋቸው አሽከሮች እንዳሏቸው እናያለን ይህ ደግሞ በዚህ እድሜ ላይ በራስ መተማመንና አርኪ ማንነት አዳብሮላቸዋል፡፡ 

አጋፋሪ የጠበቀ ወዳጅነት መመስረት ይችሉ በነበረበት ዘመን ያንን ማድረግ የቻሉ ሰው እንደነበሩ እናያለን ለምሳሌ ከደጃዝማች ዳኛቸው ጋር የጠበቀ ወዳጅነት ያለው ጓደኝነት ያላቸው አዛውንት ናቸው፡፡ 


‹‹... አንድ አርብ እለት፣ ከሰፈራቸውሸሽተው ወዳጃቸው ደጃዝማች ዳኛቸው ግቢ ሄዱና ከበቅሎዋቸው ሳይወርዱ፣… ›› (ስብሃት፣ 21981ሐ፡ 78)
በትንታ ሊሞቱ ሲያጣጥሩ ሳለ እሬሳቸውን ከቦ የሚያዩት በርካታ ህዝም የዚሁ ከማህበረሰቡ ጋር ያላቸው ቅርበት ማሳያ ነው፡፡ 
Feldman (2009፡376) እንደሚለው የአዋቂነት ማምሻ (let adulthood) በርካታ ፈተናዎችን ይዞ ይመጣል፡፡ ወደ እርጅና የተሻገሩ ሰዎች ስራቸውን ትተው ጡረታ ይወጣሉ፣ በሚናቸውም ላይ ትልቅ ለውጥን ይፈጥራሉ፡፡ ይላል፡፡ 

የdisengagement theory አራማጆች የሚና ሽግግሩ ሰላማዊና በማህበራዊ መግባባት ላይ የተመሰረተ ነው ይላሉ፡፡ ለምሳሌ በኛ ሃገር አንድ ሰው አስታራቂ ቢፈልግ በእድሜ አንጋፋ የሆኑ ሽማግላችን ለዚህ ተግባር ይመርጣል አዛውንቶቹም ለዚህ ተግባር እራሳቸውን ዝግጁ አድርገው ይገኛሉ፡፡ አስገዳጅና ተገዳጅ ሳይኖር ማለት ነው፡፡ በአጋፋሪ ህይወት የሚታየው ግን ይህን ሰላማዊ ሽግግርም ሆነ በአካላዊ እርጅና ምክኒያት የሚመጣውን የሚና ለውጥ ያለመቀበላቸው ነው፡፡ ከዛይልቅ  ለነRobert activiti theory የተጠጉ ናቸው የእንቅስቃሴ ንድፈሃሳብ አዛውንቶች በማህበረሰቡ ውስት ከእርጅና በፊት ያለውነ እንቅስቃሴያቸውን እንደቀጠሉ መቆየት እርጅናን ውጤታማ ያደርጋል ነው፡፡ አጋፋሪ ደግሞ ከማርጀታቸው በፊትም ሆነ ሀኋላ ሞትን በመሸሽ የተጠመዱ ናቸው፡፡ ለሞት ባላቸው ከፍተኛ ፍራቻ ምክኒያት ሞት በደረሰበት አይደርሱም ይህማለት ማህበረሰቡ የሚጠብቅባቸውን የአስተዛዛኝነት ሚና አይወጡም ማለት ነው፤ የታመመ አይጠይቁም አያስታምሙም፤ ከሞትና ከጊዜ ጋር ግብ ግብ ላይ ናቸው፡፡ 

የአጋፋሪ ከሞት ሽሽት ከእርጅና እድሜያቸው ቀደም ብሎ የጀመረ ስለሆነ ቤተሰብ ለሚባለው ጉዳይ እንብዛም ጊዜ የነበራቸው አይመስልም፡፡ ትዳርም ሆነ ልጆችና የልጅ ልጆች የሏቸውም ይሁንና የእርጅና ስነልቦናዊ ለውጦቻቸው መካከል አንዱ በተለይ ከትንታ ሞት ከተረፉ በኋላ ህይወታቸውን መለስ ብለው ሲያዩ ዘር የሚባለውን ነገር አለመተካታቸው ትዝ አላቸው፡፡ 


‹‹እንግዲህ ከዚያች ሞትን ለጥቂት ካመለጡዋት የጠላ ትንታ ወዲህ አጋፋሪ እንደሻው ሳይታወቅባቸው የወጣላቸው የተዋጣላቸው ህጅ ወጥቷቸው ነበር፡፡ እንዲያውም ሞትን የሚሸሹ እያስመሰሉ ሴት ሲያሳድዱ ነበር እሚውሉት… ጨምዳዳዋም ታስጎመጃቸዋለች ‹ዘቢብስ ጨምዳዳ አይደለ› ይላሉ ውቃቢያቸው ውብ አሮጊት ያሳያቸው እንደሆነ ‹ያብርሃም ሚስት ሳራስ በሰማንያ ስንት አመትዋ ወልዳ የለም› ….››(ስብሃት፣ 2008ሀ፡ 39)
በዚህ ሁኔታ ማይቀረውን ሞት ዘራቸውን በማብዛት ለማሸነፍ መጣር ይጀምራሉ፡፡ እስከ 88 ዓመታቸው ድረስም ይህንንው አጠንክረው እንደቀጠሉ እናያለን፡፡ 

3.3.2. የአጋፋሪ እንደሻው ስነልቡናዊ እርጅና
እርጃና በእድሜ የመግፋት ሂደትነው፡፡ ብለናን ሂደቱ ደግሞ ሰባቱን ደረጃዎች ሁሉ የሚያካትት ነው፡፡ የአጋፋሪን የእርጅና ስነልቦና ስናይ ህይወታቸውን ወደኋላ ማየት ይኖርብናል ማለት ነው፡፡ 

አብዛኛው ማህበረ ስነልቡናዊ እድገታቸው የተሳካ የሚመስል ነው፡፡ ነገር ግን የመጨረሻዎቹ ደረጃዎች አካባቢ በተለይ የመካከለኛው አዋቂነት ደረጃ (ከ40 እስከ 65) ዓመት ያለው ደረጃ ላይ ሊተላለፍ የሚችል ነገርን መፍጠር በአለም ላይ ምልክት መጣልን ያካትታል፡፡ ልጆችን በማሳደግ፣ በሥራ ቦታዎችና በማህበረሰባዊ እንቅስቃሴዎች መሳተፍ እንከን የለሽና ፍሬያማ መሆንን ያካትታል፡፡ አጋፋሪ ግን ይህንን ወቅት ሞትን በመሸሽ ከቦታ ቦታ በመዝለል ስላሳለፉት በዚህ ወቅት ከነበሩባቸው ሃላፊነቶች ራሳቸውን አግልለው እስከ 66 ኣመታቸው ቆይተዋል፡፡ የአጋፋሪ ሞትን ሽት እንዲሁም በህልም ከሞት ጋር በተደጋጋሚ ግብግብ መፍጠር ከእለት እለት ፍላጎቶቻቸው ለማምለጥ የሚታገል ህሊናቸውን እንዲሁም አንዳች የሆነ ሃይማኖታዊ ሽግግርን ይወክላል፡፡ በተደጋጋሚ በሚያዩት ህልም ውስጥም አቡነተክለሃይሞኖትን መመልከታቸው ከሃይመኖት ጋር ያላቸውን ቀውስ ያሳያል፡፡

‹‹ቆይ እስኪ ጎሽ!›› አለ አንድ ደስ የሚል ጽምጽ አጋፋሪ ወደ ሰሙበት ዘወር ቢሉ፤ አቡነ ተክልዬ ራሳቸው በንድ እግራቸው እዚያ ቆመዋል፡፡ ‹

‹‹አንተ ሞክሼ!›› አሉ አቡነ ተክልዬ

‹‹አሜት ብጸእ ሆይ!››

‹‹አንተ እዚህ ተጎልተሕ ቆሪጥ እሚዋጋልህ ስለምን በል ተነስና አንተው ግጠመወው፡፡ አገር አታሰድብ›› 

‹‹ሞቻለሁዋ››

ሞቻለሁዋ ይለኛልኮ ደሞ፡፡ ይልቅ ተነስ! አሰዳቢ!››

‹‹ታድያ ብትሞት ምንድነው ብድግ ብለህ መሄድ ያቅትሃል በዚህ እድሜህ ሞት ትልቅ ነገር መሆኑ ነው በል ለዛሬ አንተወው፡፡ የሆነው ሆነ ከተነሳህ በጓላ ትገጥመዋለህ›› (ስሃት፣ 1981ሐ፡ 95)
ኤሪክሰን እዚህ እድሜ ላይያሉ ሰዎች ያለፈውን ለማስተካከል ጊዜ እንደሌለና እንዳበቃ በማሰብ ተስፋ መቁረጥ ውስጥ ይገባሉ፡፡ ሞትንም ህልማቸውን ሳያሳኩ ሊወስዳቸው እንደመጣ የእድሜ አቋራጭ በመቁጠር የሞት ፍራቻ ውስጥ ይገባሉ፡፡ ይላል፡፡ ከላይ ባየነው ምልልስ አጋፋሪ የሚታገልላቸው ሰው መሻታቸውን እናያለን፡፡ ነገር ግን ሃይማኖታዊ አስተምሮቱ የፈጠረባቸው ተጽእኖ ጎልቶ ሞት የማይቀር መሆኑን በድብቅ ማመናቸውን ‹‹ታድያ ብትሞት ምንድነው ብድግ ብለህ መሄድ ያቅትሃል በዚህ እድሜህ ሞት ትልቅ ነገር መሆኑ ነው›› ከሚለው የተክለሃይማኖት ንግግር እናያለን፡፡

ሞት በህይወት ሽግግርን ከአንድ ምዕራፍ ወደሌላ ምዕራፍ መሄድን ያሳያል አጋፋሪ ሞትን በተደጋጋሚ በህልም ማየታቸው፡፡ ወደሌላ የማፍራት ምዕራፍ ለመሻገራቸው ውክልና ነው፡፡ 
አጋፋሪ የቀራቸው ጊዜ ጥቂት ነው ብለው ወደኋላ አይሉም ከዚያ ይልቅ ሞትን ቀድሞ ዘራቸውን ለማብዛት  በየቦታው መዝራት ላይ ይጠመዳሉ፡፡ በዚህም ጠንካራ ስነልቡና እንዳላቸው፤ የመሻታቸውን ጥግ ደሞ ኢንቁ በሆነው ስነልቡናቸው በህልም እንዲህ ያያሉ፡፡ 

‹‹… ቡሄ አርብ የዋለ እለት አጋፋሪ እንደሻው ሞተው፣ ሴቶች እየተላቀሱ እንባ በሽክና እየተራጩ ሊቀብሯቸው እንደ ድፎ ዳቦ በኮባ ቅጠል ጠቅልለው በአገልግል ውስጥ አኑረው ሲወስደዋቸው፡፡ 

አጋፋሪ ድንገት ኮባውን ገለጥ ገለጥ አርገው ብድግ ይሉና ያገልግሉን ከዳን በርግደው ሲወጡ

ሞት የቤሄ ጅራፍ እያዞረ ለገርፋቸው ሲቃጣ ……

ዙሪያውን የቆሙ ስፍር ቁጥር የሌላቸው ነብሰጡር ሴቶች ‹እልልልል! ሲሉ

ሞት እልልታውን ሰምቶ ዙሪያውን ሲገላመጥ እና ከአድማስ እስከ አድማስ አገሩን ሙሉ እርጉዝ ሴት ሞልቶት ሲያይ… ምናልባት ችሎ አጋፋሪን ራሳቸውን ቢገድልም እንኳ ዘራቸውን ምድርን ሰለሞላው ያን ሁሉ ዘር ችሎ ባንዴ እንደማያጠፋሲገባው ሞት በዚህ ተናዶ ጥርሱን ሲያፋጭ … የቅንዝራም ልጅ ቅንዝራም ነውና ያ ሁሉ ዘራቸው ደሞ በየተራው ብዙ ብዙ ዘር እንሚያፈራ ሲታየው በብስጭት ነጭ ጸፉሩን ሲነጭ ….

በንን ብለለው ይነቃሉ አጋፋሪ እንደሻው ዘብሄረ አዲሳባ

ቂቂቂቂቅ! ባናሸንፈውም አስፈራርተነዋል! ቂቂቂቂቅ! ለዚያውን ማን ያውቃል እናሸንፋው ይሆናል እኮ ቂቂቂቂቅ! (ስብሃት፣ 2008ሀ፡ 38)
መሻታቸውን ከህልማቸው አይተው ሲመለሱ አጋፋሪ በሳቅ ሲንተከተኩ በሳቃቸው ውስጥ ደግሞ ፍራቻን እናስተውላለን ሞትና ያለማሸነፍ ፍራቻ ‹‹ባናሸንፈውም አስፈራርተነዋል፡፡ እዚህ ጋር የፈሮይድን ህይወት በተቃርኖ ግጭቶች የተሞላች ነች፡፡ የሚል ሃሳብ እዚህ ማምጣት እንችላለን አጋፋሪ እንደ እውነታው (realistic) ለሞት እየቀረቡነው ይህ ከሞት ጋር መቀራረብ የፈጠረው አለመረጋጋት (neurotic) አለ ተጨማሪው ነገር ደግሞ   ስነምግባር (moral) ነው፡፡ ተክለሃይማኖትን ተመስሎ በዚህ እድሜ ሞት ብርቅ ነው እያለ ጠንካራ ስነለቡናቸውን ሊንደው ይቃጣል፡፡ እድሜያቸው መድረሱና ሞትን መሸሻቸው መካከል ይዋልላሉ፡፡ 

አጥኚዎቹ እንደሚሉት በእርጅና ስነለቡናና በማህበረሰቡም ድጋፍ ወንዶች አርጅተው ወጣት የወሲብ አጋር አልያም ወጣት ሚስት ልትኖራቸው ትችላለች፡፡ ሴቶች ላይ ግን ይህ የተለመደ አይደለም፡፡ ወደ ባህላችን ስናመጣውም የምናገኘው ይህንኑ ነው፡፡ አጋፋሪ የስነምግባር (moral) ከእውነታው (realistic) ግጭት ሳይገጥማቸው ትንሽ ትልቅ እስላም ክርሰቲያን መነኩሴም ቢሆን ይመኛሉ፡፡ 

አጋፋሪ እንደሻው ሴት አያማርጡም ካገኙ እሜቴንም ኤለቁ እንሎየንም አይምሩ ለኤናቸው ወላድ መስላ ከታየቻቸው ሳዱላዋም ታንገበግባቸዋለች፣ ጨምዳዳዋም ታስጎመጃቸዋለች ‹‹ዘቢብስ ጨምዳዳ ኤደል›› ይላሉ፡፡ (ስብሃት፣ 2008ሀ፡ 39)

3.3.3. የአጋፋሪ እንደሻው የእርጅናና ሰሜታዊ ለውጦች 
በአብዛኛው እርጅናቸው ስኬታማ የሆነ አዛውነቶች ቅን ስሜት (positive emotion) እንዳላቸው እነ (fillp 2010) ይገልጻሉ፡፡ አጋፋሪ ቅን ስሜት የላቸውም፡፡ በየደረሱበት ሞት እሳቸውን ለማጥቃት ሳይቀድሙት ዘር ሳይዘሩ ለመውሰድ እንደሚታትር ያስባሉ፡፡ አምነው አንድቦታ አይረጉም ሰሜታቸው እንደ አካባቢው ሁኔታ የተቀያየረ ተነስ ሞት አለ ይላቸዋል ለማደር ከመጡበት ተነስተው እልም፡፡ 

3.3.4. የአጋፋሪ እንደሻው የእርጅና ሰኬት ሲለካ

እንደሌሎቹ የስብሃት አንጋፋዎች ሁሉ የአጋፋሪ እንደሻው እርጅናም ሰኬታማ አይደለም ነገር ግን አጋፋሪ ሞትን ቢሸሹም የጎደለ ነገር እንዳለ ቢሰማቸውም ሰኬት አለባነታቸውን ለመሙላት ትግል ውስጥ ገቡ እንጂ ለሞትና እርጅና እጅ መስጠትን አማራጭ አላደረጉም፡፡ 

3.4. ‹‹ኤሊን ድንጋይ ያለበስክ›› (ስብሃት፣ 2008ለ)
የልቦለዱ አጽመ ታሪክ

አቶ ወንዳፍራሽ በህልማቸው በተደጋጋሚ የአንዲት አሮጊት ድምጽ ይሰማቸዋል ‹‹ ተመልከት! አንተ ሰው ተመልከት! ወደኋላ ተመልከት!›› ይሏቸዋል፡፡ ሲመለከቱ በሌላኛው አለም ገነትና ሲኦል ለመግበባት የሚደረግትግል ውስጥ በቅርብ የሚያውቋቸው ጓደኞቻቸውን ያያሉ፡፡ ጋሽ መላኩን ከገደል ሲለቋቸው አይተው ይባንናሉ፡፡ በሌላ ጊዜም እንዲሁ ከአሮጊቷ ድምጽ በኋላ አቶ ወንዳፍራሽን እርጅና ሊይዛቸው እጁን ሲሰድ ሲሸሹ ሲሸሹ ድንገት ዘወር ሲሉ ጋስ መላኩ የዋሻ ድንጋይ ሲዘጉባቸው እርጅና አፈፍ ሊያደርጋቸው ሲል ብንን አሉ…ላለመተኛት ታግለው ቤተክርስቲያን ደርሰው ሲመለሱ በህልማቸው የሚያናግራቸውን የአሮጊት ድምጽ በእውናቸው ሰምተው ዘወር ብለው ሲያዩ አንዲት አይነስውር አሮጊት የኔ ቢጤ ያያሉ፡፡ ከአሮጊቷ ጋር የሚያደርጉት የሚያደርጉት ጨዋታ የልቦለድ ታሪካችን ነው፡፡ አሮጊቷ ሰባት ወልደው ሰባቱም ከሞቱባቸው በኋላ እምንተኛው እንዲያድግላቸው አዋቂቤት ይሄዳሉ አዋቂው አዲሳባ የሚሉት ሃገር ሞት የለም ሂጂ ይላቸውና ልጃቸውን ይዘው በእግር ተጉዘው አዲሳባ ይገባሉ፡፡ ለጃቸውንም ተንገላተው ያሳድጋሉ፡፡ አድጎ አገባ ወለደ ከዚያ ቦሃላ እኚህ አሮጊት ሚሰትየዋ እንዲያስወጣኝ ትፈልጋለች በለው እሱን ላለማሳሳት የሱን ህይወት ላለመበጥበት ጥለው ጠፉ፡፡ ለአቶ ወንዳፍራሽ ይህንን ነው የሚተርኩላቸው፡፡ 

3.4.1. የአይነስውሯ አሮጊት ማህበራዊ የእርጅና 
እኚህ ስሜለሽ አይነስውር አሮጊት ባለፈው ዘመናቸው በደረጃው ጥሩ የሚባል ማህበራዊ ግንኙነት ሃገር፣ ጎረቤት፣ ትዳርና ልጆች ነበሯቸው ሰባት ለጆቻቸው ከሞቱባቸው ኋላ አንዱን ለማዳን ወደ አዲስ አበባ ጥለዋቸው ተሰደዱ እንጂ፡፡ 

በእስተ እርጅና ያለው የአሮጊቷ ማህበራዊ ሁኔታን ስንመለከት በሁለትዮሽ መስተጋብር ላይ የተመሰረተ አይደለም አሮጊቷ አምላክ አዘጋጀልኝ በሚሏቸው ሰዎች የተከበቡ ናቸው ግን ከእርዳታ የዘለለ ግንኙነት አይደለም፡፡ በዚህ ቅር የተሰኙ መሆናቸውን አቶ ወንዳፍራሽ ሲያዋሯቸው እናያለን፡፡ 

‹‹እንዲህ እንዳሁኑ ይሰጠኛል፡፡ ባንተ እጅ ሆነ እንጂ ሰጪው እሱ ራሱ ነው፡፡ ማደርያም ሰጥቶኛል፡፡ አንድ አረብ አለ እርጅናዬንና የሰው አገር ሰው መሆኔን አይቶ መጠጊያ ሰጥቶኛል፡፡ የሰፈሩ ሰዎች ደግሞ ቡና ያጠጡኛል፡፡ የሚቀመስ ይሰጡኛል፡፡ እሱ ይመስገን የጎደለኝ የለም፡፡ መሪ እንኳ ሳይቀር ሰጥቶኛል፡፡ እዚህ ሰፈር ተረኛ የሆኑ ሁለት ፖሊሶች አሉ ጧት ወደዚህ ወደ ልመናዬ መርተው የመጡኛል፡፡ እሱ አልተወኝም፡፡ የኽውልሕ እንዲያው አንዳንዴ ብቸኝነት ሲሰማኝ አነጋግረው እንጂ በደንብ ይጦረኛል፡፡ ዛሬ ደግሞ ከሰው ጋር መጫወት እንዳማረኝ አይቶ ይኸው አንተን ላከልኝ፡፡ እንዲህ ነው የሱ ነገር›› (ስብሃት፣ 2008ለ፡ 53)

ግንኙነታቸው ሁሉ በርቀት እንጂ የቀረባቸው የሚያዋራቸው ቅርብ ግንኙነት ከሳቸው ጋር የፈጠረ ሰው አለመኖሩን እናያለን፡፡ 

በሌላ በኩል እዚህ እድሜ ላይ አዛውንቶችን የሚገጥማቸው በልጆቻቸው ህይወት ደስታ ማጣት እራሳቸውን ተጠያቂ ማድረግ ሸክም እንደሆኑ ማሰብ ነው፡፡ Open Stax (2010፡ 274) ማህበረሰብ ውስጥ ትልቁ ችግር እርጅናን ያለመረዳት ነው፡፡ አብዛኛዎቹ አዛውንቶች እራሳቸውን በማህበረሰቡ ውስጥ ጥቅም እንደሌለው አድርገው ይቆጥራሉ፡፡ ይላል፡፡

‹‹…እንጀራ ከመፍጀት አልፌ ምን ልጠቅማት፣ አልፈጭላት አልጋግርላት፡፡…›› (ስብሃት፣ 2008ለ፡ 51)
እዚህ ጋር የናየው የልጃቸውን ሚስት አለመፈለግ ሳይሆን የሳቸውን ስሜት ነው፡፡ ምንም አይነት ቤተሰባዊ ሚና እንደሌላቸው ያስባሉ፡፡ በስምምነት ላይ የተመሰረተውን የማህበረሰብ የሚና ሽግግር (Disengagment) ተጧሪነት ከልጅልጆች ጋር የሚኖርን ግንኙነት ወዘተ አልተቀበሉትም ይህም የልጃቸውን ህይወት አቀዘቅዛለው ወደሚል ፍራቻ ስለከተታቸው፡፡ ተስፋ ቆርጠው እራሳቸውን ያገላሉ፡፡ 
3.4.2. የአይነስውሯ አሮጊት ስነልቡናዊ እርጅና 

በአካላዊ እርጅናቸው ምክኒያት ያገኛቸውን ማህበራዊ የሚና ለውጥ መቀበል የከበዳቸው አሮጊት የሚገቡበትን ስነለቡናዊ ቀውስ እዛው ማህበራዊ ግንኙነታቸው ጋር ተነስቷል፡፡ በስፋት ለማየት ያክል፡፡ የጥፋተኝነት ስሜት መሰማት፣ ተስፋ መቁረጥ፣ የብቸኝነት ስሜት

የልጃቸው ሚስት እንዳልፈለገቻቸው ተሰምቷቸዋል ወይም አልፈለገቻቸውም ግን ላለመፈለጓ ምክኒያት አድርገው የሚያስቀምጡት እርጅና ከእርሳቸው ሰነልቡና የመነጨ ነው፡፡ 

‹‹ዋ ለጄ! ከዚያማ ሚስት ሳትፈልገኝ ቀረቻ፡፡ ከንግዲህ ምን ልረባ ላራሴ አሮጊት! ቤት ከማጣበብ  ከመፍጀት አልፌ ምን ልጠቅማት፣ አልፈጭላት አልጋግርላት፡፡…›› (ስብሃት፣ 2008ለ፡ 51)
ለአሮጊቷ እርጅና ስነህይወታውያን እንደሚሉት ማሽቆልቆል ነው፡፡ በሽታ የመከላከል አቅም ማነስን ጨምሮ ሌሎች የሰውነት አንቀሳቃሽ ክፍሎች ያነሰ ቅልጥፍና ይኖራቸዋል፡፡ (Zgourides. 2000፡ 135) ከታሪካቸው እንደምንረዳው አሮጊቷ የተለያዩ ምክኒያቶች ተደራርበው አካላዊ እርጅናቸውን ያፋጠኑባቸው አይናቸው የማየት ችሎታው ፈጽሞ የደከመ ነው፡፡ በዚህ የተነሳ ምንም የማይጠቅሙና አገልግሎት የሌላቸው ሰው እንደሆኑ ያስባሉ፡፡ 

የጥፋተኝነት ሰሜት ውስጥም የተዘፈቁ ናቸው፡፡ በእሳቸው እርጅና ምክኒያት የልጃቸው የትዳር ህይወት እክል እንደገጠመው ያስባሉ፡፡ ልጃቸው እናቱን እንዳይከዳና በስጋም በነፍስም እንዳይኮነን በማሰብ የጥፋተኝነት ስሜታቸው ወደ ሽሽት ይመራቸዋል፡፡ 

‹‹እኔ ወጣሁለት እንጂ፡፡ ለምን ላስኮንነው? የልጅ ፍቅር አይደል አገሬን ጎረቤቴን ጥዬ እንድኮበልል ያደረገኝ? እሱንም የልጅ ፍቅር እናቱን እንዲያባርር ያረገዋል አልኩና የገዛ እናቱ ሃጢያት ኩነኔ ከምሆንበት ብዬ ወጥቼ ጠፋሁ

ሽሽታቸው የባዶነትና ብቸኝነት ስሜት ውስጥ ይከታቸዋል፡፡ ከልጃቸው ከልጅልጃቸው እንዲሁም ከቀያቸው ውጥተው ያዋዩት ዘመድ፣ ይገቡበት ጎረቤት አጥተው በብቸኝነት ይጠመዳሉ፡፡  በብቸኝነታቸውና ተስፋ መቁረጣቸው ውስጥ ጥቂት ተስፋ ጥቂት ጭላንጭል ትታያለች አሊን ድንጋይ ያለበሰ ዮናስን በአሳነባሪ ሆድ ውስጥ የጠበቀ አምላክ አብሯቸው እንዳለ ማሰባቸው ቢያንስ በጻድቃን አማካኝነት የለት ጉርሳቸውን እንደማይነፍጋቸው ማሰባቸው ያጽናናቸዋል፡፡ 

በዚህ ልቦለድ  የምናየው የአቶ ወንዳፍራሽንም ሥነልቡና ነው፡፡ በልቦለዱ አጽመታሪክ እንዳየነው የአሮጊቷን ታሪክ የምንሰማው አቶ ወንዳፍራሽ ባዩት ህልምና በእወን በገጠማቸው ጉዳይ ነው፡፡ የአቶ ወንዳፍራስ ህልም ከሞትና እርጅና ጋር የተያያዘ ሰለሆነ በዚህ ክፍል መታየት ይኖርበታል፡፡ 

እርጅና ጥበብን ጠንካራ ስብእናና ወይም በአሉታዊ መንገድ የተዛባን አስተሳሰብን ይወክላል፡፡ ወንዳፍራሽ የበለጠ ጥንቃቄ የሚጠይቃቸው ጊዜ ላይ እንደሆኑም ያሳያል፡፡ ሌላው በውናቸው የሚያስጨነቃቸው ጉዳይ እርጅና እንደሆነም እንድናስብ ያደርጋል፡፡ 

በዚያው በህልማቸው ሞተው እናያለን ሞት ደግሞ ከከንድ የህይወት ክፍል ወደሌላ መሻገርን ይወክላል፡፡ እናም ወንዳፍራሽ ከጉልምስና ወደ እርጅና የሚሻገሩበት እድሜ ላይ መሆናቸውእናያለን፡፡ 
1.4.3. የአይነስውሯ አሮጊት የስሜት ለውጦች

የአሮጊቷ ስሜት በቀላሉ ነው የሚለዋወጠው፡፡ በቀላሉ ቶሎ ያዝናሉ ቶሎ ይደሰታሉ፡፡ ሃዘናቸውም ደስታቸው ሰሜት ውስጥ ብዙ አይቆዩም ባለፈ ህይወታቸው ምክኒያት የዛለውና የተደቆሰወው ስሜታቸው፡፡ በተስፋ መቁረጥ የታጀለ በመሆኑ ብዙም ነገር ስሜት አይሰጣቸውም፡፡ 

3.4.4. የአይነስውሯ አሮጊት የእርጅና ስኬት ሲለካ

እንደሌሎቹ ሁሉ የኚህ አይነስውር አሮጊት እርጅናም ስኬታማ አልነበረም ምክኒያቱም በተለያየ ጊዜ በገጠሟቸው ችግሮች ምክኒያት ስደት ላይ ያሉ በመሆናቸው፤ እንዲሁም የነበራቸውን ሁሉ ማለትም ትዳር፣ ልጆች፣ ማህበራዊ ግንኙነትና ቤት ንበረት ሁሉ በዚህ እርጅና እድሜያቸው ላይ ያጡ በመሆናቸው እርጅናቸው ሰኬታማ አልነበረም በነዚህ ምክኒያቶችም ከላይ ያነሳናቸው ስነልቡናዊና ስሜታዊ ለውጦች ተሰተውለውባቸዋል፡፡ 
ምዕራፍ አራት

ማጠቃለያ

ጥናቱ ‹‹እርጅና በተመረጡ የስብሃት ገብረእግዚያብሄር አጫጭር ልቦለዶች ውስጥ፤ ማህበረ-ሥነልቡናዊ ንባብ›› በሚል ርዕስ የቀረበ ነው፡፡ አምስት ስድስት ሰባት እና ሌሎች አጫጭር ታሪኮች እና ቦርጨቅ! ከሚሉ ሁለት የስብሃት ገብረእግዚያብሄር የአጫጭር ልቦለድ መድብሎች የተመረጡ አምስት አጫጭር ልቦለዶችን በታቀደው መሰረት ለመተንተን ተሞክሯል፡፡  

ለትንተናው የተመረጡት ‹‹እትዬ አልታዬ››፣ ‹‹አሮጊት››፣ ‹‹ሞትና አጋፋሪ እንደሻው›› ከአምስት ስድስት ሰባት (1981) ‹‹ዘርና አጋፋሪ እንደሻው›› እና ‹‹ኤሊን ድንጋይ ያለበስክ›› ከቦርጨቅ (2008) ናቸው፡፡ 
በነዚህ በተመረጡት አጫጭር ልቦለዶች ውስጥ ያሉትን አዛውንት ዋና ገጸባህርያት ማህበረ-ሥነልቡናዊ እርጅና ለማሳየት ጥረት ተደርጓል፡፡ ቴክሰቱን መሰረት በማድረግ ሌሎች ገጸባህሪያትና ተራኪው ስለ አዛውንት ገጸባህሪያቱ እርጅና ያሉትን እንዲሁም እራሳቸው ገጸባህሪያቱ ላይ ያሉትን የእርጅና ስብዕና መገለጫዎች በመመርመር በእርጅናቸው ወቅት ገጸባህርያቱ ላይ የታዩ ማህበራዊ፣ ስነልቡናዊና የስሜት ለውጦችን ለማሳየት ተችሏል፡፡  

ሁሉም ገጸባህሪያት ባሳለፉት ውጣውረድ የሞላበት ሂወት ምክኒያት የእርጅና ዘመናቸው ስኬታማ አይደለም፡፡ በተስፋ መቁረጥ፣ በሞት ፍራቻ፣ በአሉታዊ ስሜቶችና በተለይ ሴቶቹ በውበት መርገፍ ፍርሃት የተዋጡ ናቸው፡፡ ፍርሃቶቻቸውን ለመሸሽና ለመሸሸግ ጥረት ሲያደርጉ ቢታዩም ከጥንካሬዬቸው ፍርሃታቸው ጎልቶ እየታየ ግራ ሲያጋባቸው ይሰተዋላል፡፡ ፍላጎቶቻቸውና ማህበረሰቡ ያቀበላቸው ስርሃት ሲፋለስባቸው በስተእርጅና ከህሊናቸው ጋር ትግል ይገጥማሉ፡፡

በጥናቱ እንደታየው የአብዛኞቹ ገጸባህሪያት ፍራቻ ሞት ነው፡፡ ኤሪክሰን እንደሚለው እዚህ እድሜ ላይ በሞት ፍራቻ መያዝ በሳለፉት ህይወት አለመርካትን የቀረኝ የጎደለኝ አለ ብሎ ማሰብን ያሳያል፡፡ ሴቶቹ አዛውንት ገጸባህሪያት ሞትን ባሉበት ቆመው በፍርሃት ሲጠብቁ አጋፋሪ እንደሻው ግን በዘርና በመሸሽ ሊያሸንፉትና ሊያመልጡት ይሞክራሉ፡፡  

ደራሲው በማህበራዊ ግንኙነታቸው፣ በችግሮቻቸው መብዛትና ተሰፋ መቁረጣቸው እንዲሁም በማህበራዊ ሚናአልባነታቸው ሴቶቹን አዛውንት ገጸባህሪያት ከአጋፋሪ እንደሻው ይልቅ እርጅናቸው ምንም ስኬት የሚባል ነገር እንዳልነበረው አሳይቷል፡፡ በዚህ ድግግሞሽ የደራሲው አመለካከት ከወንዶች ይልቅ ለሴቶች እርጅና ከባድ እንደሚሆን ማሰቡን እንረዳለን፡፡  

ዋቢዎች
I. ቀዳማይ ምንጮች
ስብሃት ገብረእግዚያብሄር፡፡ (1981ሀ)፡፡ ‹‹አሮጊት››፡፡ አምስት ስድስት ሰባትና ሌሎችም ታሪኮች ውስጥ፡፡ የመጀመሪያ እትም፡፡ አዲስ አበባ፤ ቦሌ ማተሚያ ቤት፣ ከገጽ 5-20፡፡ 



፡፡ (1981ለ)፡፡ ‹‹እትዬ አልታዬ››፡፡ አምስት ስድስት ሰባትና ሌሎችም ታሪኮች ውስጥ፡፡ የመጀመሪያ እትም፡፡ አዲስ አበባ፤ ቦሌ ማተሚያ ቤት፣ ከገጽ 29-35፡፡ 



፡፡ (1981ሐ)፡፡ ‹‹ሞትና አጋፋሪ እንደሻው››፡፡ አምስት ስድስት ሰባትና ሌሎችም ታሪኮች ውስጥ፡፡ የመጀመሪያ እትም፡፡ አዲስ አበባ፤ ቦሌ ማተሚያ ቤት፣ ከገጽ 77-110፡፡ 



፡፡ (2008ሀ)፡፡ ‹‹ዘርና አጋፋሪ እንደሻው››፡፡ ቦርጨቅ! ውስጥ፡፡ አምስተኛ እትም፡፡ አዲስ አበባ፤ አልፋ አታሚዎች፣ ከገጽ 37-45፡፡


፡፡ (2008ለ)፡፡ ‹‹ኤሊን ድንጋይ ያለበስክ››፡፡ ቦርጨቅ! ውስጥ፡፡ አምስተኛ እትም፡፡ አዲስ አበባ፤ አልፋ አታሚዎች፣ ከገጽ 47-52፡፡

ቲዎድሮስ አለበል፡፡ (2006)፡፡ ‹‹ልጅነት›› በማህሌት እና አለንጋና ምስር፤ ስነልቡናዊ ንባብ፡፡ ቴሲስ፣ የኢትዬጵያ ስነጽሁፍና ፎክሎር ትምህርት ክፍል፣ አዲስ አበባ ዩኒቨርሲቲ፡፡  

ቲዎድሮስ ገብሬ፡፡ (1982)፡፡ ‹‹ውስጣዊ ግለወግ፣ እንደወረደና ህልም በትረካ ብልሃትነት በ‹‹ኤልዛቤል››፡፡ ብሌን፡ የኢትዮጵያ ደራስያን ማህበር የሥነጽሑፍ መጽሔት፡፡ ቅጽ 1፡፡ ቁጥር 1፡፡ ከገጽ 46-56፡፡ አዲስ አበባ፤ ኩራዝ አሳታሚ ድርጅት፡፡

አብደላ እዝራ፡፡ (1982)፡፡ ‹‹የስብሃት ጉድጓዶች››፡፡ ብሌን፡ የኢትዮጵያ ደራስያን ማህበር የሥነጽሑፍ መጽሔት፡፡ ቅጽ 1፡፡ ቁጥር 1፡፡ ከገጽ 46-56፡፡ አዲስ አበባ፤ ኩራዝ አሳታሚ ድርጅት፡፡

የኢትዮጵያ ቋንቋዎች ጥናትና ምርምር ማእከል አዲስ አበባ ዩኒቨርሲቲ፡፡ (1993)፡፡ የአማርኛ መዝገበ ቃላት፡፡ አዲስ አበባ፤ አርቲስቲክ ማተሚያ ቤት፡፡

